ޔައުމިއްޔާ

އިޖުތިމާޢީ ކޮމިޓީގެ 3 ވަނަ ބައްދަލުވުން. (30.03.2010)

ރިޔާސަތުން ވާހަކަދެއްކެވުން:

އަޅުގަނޑުމެން މަސައްކަތް ފެށުމުގައި އަޅުގަނޑު ދަންނަވާލާނަން ކުރީގައި އަޅުގަނޑުމެން ދެވަނަ ބައްދަލުވުމުގައި އަޅުގަނޑުމެން ނިންމި ބައެއް ކަންތައްތައް. އާދެ، އަޅުގަނޑުމެން އެ ދުވަހު ފުރަތަމަ ބަލައިލިން އަޅުގަނޑުމެން ކޮމިޓީގައި ހުރި ބިލުތައް. އާދެ، ކޮމިޓީގައި މިހާރު މިހިރީ މި ޢާއްމު އިޖުތިމާޢީ މިންގަނޑުތަކާއި ޚިލާފު ޢަމަލުތައް ހުއްޓުވުމުގެ ބިލާއި، ދުންފަތް ކޮންޓްރޯލްކުރުމާ ބެހޭ ބިލާއި، ޚާއްޞަ އެހީއަށް ބޭނުންވާ މީހުންގެ ޙައްޤުތައް ރައްކާތެރިކުރުމާ ބެހޭ ބިލާއި ދެން މަސްތުވާތަކެއްޗާ ބެހޭ ބިލު. އެ ދުވަހު އަޅުގަނޑުމެން އެއްބަސްވެފައި އޮތީ ކޮމިޓީގެ ދެވަނަ ބައްދަލުވުމުގައި މީގެތެރެއިން މަސްތުވާތަކެއްޗާ ބެހޭ ބިލު ފިޔަވައި ދެން އޮތް ތިން ބިލު އަޅުގަނޑުމެން މި ދައުރުގެ ތެރޭގައި ނިންމަން. އޭގެ މާނައަކީ އޭޕްރީލް 30 ގެ ކުރިން މަޖިލީހުގެ ރައީސް އަށް ކޮމިޓީގެ މަސައްކަތް ނިންމާފައި ރައީސްގެ މޭޒުކޮޅަށް ފޮނުވުމަށް. ދެން މަސްތުވާތަކެއްޗާ ބެހޭ ބިލު އަޅުގަނޑުމެން 30 ޖޫންގެ ނިޔަލަށް ނިންމަން. އެއީ ދެވަނަ ދައުރުގައި. ދެވަނަ ދައުރުގެ ފުރަތަމަ މަހުގައި ނިންމަން. ދެން އެ ދުވަހު އަޅުގަނޑުމެން އެއްބަސްވެފައި އޮތީ މަސައްކަތް އަވަހަށް ގެންދިއުމުގައި އެންމެ ރަނގަޅު ވާނީ ކުޑަ ކޮމިޓީ އެއް އުފައްދައިގެން ގެންދިއުން ކަމަށް. އެހެންވީމާ، އެ ގޮތަށް ވެސް އަޅުގަނޑުމެން ވަނީ އެއްބަސްވެފައި. އަދި ހަމަ އެފަދައިން އަޅުގަނޑުމެން އެދުވަހު އެއްބަސްވެފައި އޮތީ މި ބިލުތަކާ ބެހޭ ގޮތުން ކަމާ ބެހޭ އިދާރާތަކަށް ސިޓީ ފޮނުވަން. އާދެ، އެ ސިޓީ މިހާރު ހުރިހާ ބިލަކާ ބެހޭ ގޮތުން ވެސް އެކިއެކި ދިމާއަށް ފޮނުވިފައި މި އޮތީ. ޚާއްޞަ އެހީއަށް ބޭނުންވާ ބިލާ ބެހޭ ގޮތުން މޯލްޑިވިއަން ތެލަސީމިޔާ ސޮސައިޓީއަށާއި، ކެއަރ ސޮސައިޓީއަށާއި، ހެލްތަށާއި، އެޓަރނީ ޖެނެރަލްގެ އޮފީހަށް. ޢާއްމު އިޖުތިމާޢީ މިންގަނޑުތަކާއި ޚިލާފު ޢަމަލުތައް ހުއްޓުވުމުގެ ބިލާ ބެހޭ ގޮތުން އެޓަރނީ ޖެނެރަލްގެ އޮފީހަށާއި، މާލޭ މުނިސްޕަލްޓީއަށާއި، ހައުސިންގ ޓްރާންސްޕޯޓް އެންޑް އެންވަޔަރަންމަންޓަށާއި، އެޑިއުކޭޝަނަށާއި، އިސްލާމިކް މިނިސްޓްރީއަށާއި، ހޯމްއެފެއަރޒަށާއި، މޯލްޑިވްސް ޕޮލިސް ސަރވިސްއަށާއި، ހިއުމަން ރައިޓްސް ކޮމިޝަނަށް. ދެން ދުންފަތް ކޮންޓްރޯލް ކުރުމަށް ބިލާ ގުޅިގެން ހިއުމަން ރައިޓްސް ކޮމިޝަނަށާއި، ހެލްތު އެންޑް ފެމިލީއަށާއި، އެޓަރނީ ޖެނެރަލަށާއި، މޯލްޑިވްސް ނެޝަނަލް ޗެމްބަރ އޮފް ކޮމާސްއަށާއި، މޯލްޑިވްސް އެސޯސިއޭޝަން އޮފް ކޮންސްޓްރަކްޝަން އިންޑަސްޓްރީ އަށާއި، މޯލްޑިވްސް އެސޯސިއޭޝަން އޮފް ޓުއަރިޒަމް އިންޑަސްޓްރީއަށާއި، ސޮސައިޓީ ފޮރ ހެލްތު އެޑިއުކޭޝަނަށް. މަސްތުވާތަކެއްޗާ ބެހޭ ބިލާ ގުޅޭ ގޮތުން މޯލްޑިވްސް ޕޮލިސް ސަރވިސް އަށާއި، އެޓަރނީ ޖެނެރަލްގެ އޮފީހަށާއި، މިނިސްޓްރީ އޮފް ހެލްތު އެންޑް ފެމިލީ އަށާއި، ހިއުމަން ރައިޓްސް ކޮމިޝަނަށާއި، މިނިސްޓްރީ އޮފް އިސްލާމިކް އެފެއާޒަށާއި، ޕްރޮސިކިއުޓަރ ޖެނެރަލް އޮފީހަށާއި، ޖުޑީޝަލް ސަރވިސް ކޮމިޝަނަށާއި، މޯލްޑިވްސް ކަސްޓަމްސް ސަރވިސް އަށާއި، ޑިޕާޓްމަންޓް އޮފް އިމިގްރޭޝަނަށާއި، ސޮސައިޓީ ފޮރ ވިމެންސް އެގެއިންސްޓް ޑްރަގްސް އަށާއި، ޑްރަގް ޕްރިވެންޝަން އެންޑް ރިހެބިލިޓޭޝަން ސަރވިސަސް. އާދެ، މި ފަރާތްތަކަށް ފޮނުވިފައި. މަސްތުވާތަކެއްޗާ ބެހޭ ބިލުގެ ކޮމެންޓްސްގެ ސުން ގަޑިއަކަށް މި ހުރިހާ ދިމަދިމާއަކަށް ވެސް 07 އެޕްރީލް އަށް. ދުންފަތް ކޮންޓްރޯލްކުރުމާ ބެހޭ ބިލުގެ ސުން ގަޑިއަކަށް 31 މާރޗަށް. ޢާއްމު އިޖުތިމާޢީ މިންގަނޑުތަކާއި ޚިލާފު ޢަމަލުތައް ހުއްޓުވުމުގެ ބިލަށް 31 މާރޗް ސުން ގަޑިއެއް ކަމަށް. ޚާއްޞަ އެހީއަށް ބޭނުންވާ މީހުންގެ ޙައްޤުތައް ރައްކާތެރިކުރުމާ ބެހޭ ބިލުގެ ސުން ގަޑިއަކަށް 29 މާރޗް އެ ބޭފުޅުން ކޮމެންޓްސް ފޮނުވުމަށް. މިއީ މިހާތަނަށް މި ކުރެވުނު މަސައްކަތަކީ. އެހެންވީމާ، މި ދެންނެވި ޚުލާސާ އާއި އެއްކޮށް ދެން އަޅުގަނޑުމެން އެ ދުވަހު އަދި އެއްބަސްވެފައި އޮތީ ދެން އަޅުގަނޑުމެން ބޭއްވޭ ބައްދަލުވުމެއްގައި 3 ވަނަ ބައްދަލުވުމުގައި ސަބް ކޮމިޓީ އުފައްދާފައި ސަބް ކޮމިޓީ އާއި މި މަސައްކަތް ހަވާލުކުރާ ގޮތަށް މި ބިލު ހަމަ ސީރިޔަސްކޮށް ދިރާސާކުރުމުގެ މަސައްކަތް. އެހެންވީމާ، އަޅުގަނޑު ދަންނަވާލަން ކުރީގައި ވެސް އަޅުގަނޑުމެން މިދިޔަ ދައުރުގައި މި ދެންނެވީ މި 17 ވަނަ ރައްޔިތުންގެ މަޖިލިސް ފެށިގެން ހިނގަމުން އައިއިރު އަޅުގަނޑުމެން ހަމަ ކުޑަ ކޮމިޓީ އިން ގެންދިޔައިރު އުސޫލެއްގެ ގޮތުން ބަލާފައި އޮތީ ކޮމިޓީގެ މުޤައްރިރުގެ އިތުރަށް ކޮންމެ ޕާޓީއަކުން މެންބަރަކާއި އިންޑިޕެންޑެންޓު މެންބަރުން ތިއްބެވިއްޔާ އިންޑިޕެންޑެންޓު ހުރިހާ މެންބަރުން ވެސް ހިމެނިވަޑައިގަންނަވާ ގޮތަށް އޭރު ސަބް ކޮމިޓީ އެކުލަވާލައިގެން ގެންދިޔައީ. ދެން އަޅުގަނޑުމެން ސަބް ކޮމިޓީ އިން ކުރިއަށް ގެންދިއުމުގައި އުސޫލަކަށް ބަލާފައި އޮންނާނީ މި ވޯޓަކާ ނުލައި ހަމަ މި އެންމެންނަށް ހުރިހާ މެންބަރުން ޢިއްޒަތްތެރި މެންބަރުން އެއްބަސްވެ ވަޑައިގެންނެވޭ ގޮތަކަށް މަސައްކަތް ކުރުމުގެ ރޫޙެއް. އެ ގޮތަށް މި ހުރިހާ ބިލުތަކަށް ވެސް އަޅުގަނޑުމެންނަށް ނިންމާލެވިފައި ވަނީ. އެހެންވީމާ، އަޅުގަނޑު މިހާރު މި ކުޑަ ކޮމިޓީ އެކުލަވާލުމުގެ އުސޫލަކާ ބެހޭ ގޮތުން ޚިޔާލުފާޅުކުރެއްވުމުގެ ފުރުޞަތު ހުޅުވާލަން. 
މަހިބަދޫ ދާއިރާގެ މެންބަރު ރުޤިއްޔާ މުޙައްމަދު ވާހަކަދެއްކެވުން: 

އާދެ، ކުރީގައި ވެސް އެ ގެންދިޔަ ގޮތް އަޅުގަނޑަށް ހީވަނީ ހަމަ ރަނގަޅުހެން. ކޮންމެ ޕާޓީއަކުން މެންބަރެއް ނަގައިގެން ގެންދެވުން. ހަމަ އެ ވާހަކަ ހަމަ ދަންނަވާލަން. ޝުކުރިއްޔާ. 
މާވަށު ދާއިރާގެ މެންބަރު ޢަބްދުލްޢަޒީޒު ޖަމާލު އަބޫބަކުރު ވާހަކަދެއްކެވުން:

އާދެ، ރުޤިއްޔާ ހުށަހެޅުއްވި ހުށަހެޅުއްވުމަށް އަޅުގަނޑު ތާއީދުކުރަން އިނގޭތޯ. 
ރިޔާސަތުން ވާހަކަދެއްކެވުން:
އާދެ، އެހެންވީމާ، ދެންމެ އަޅުގަނޑުމެންނަށް ކުޑަ ކޮމިޓީއެއް އެކުލަވާލުމުގެ އުސޫލެއް މިހާރު މި އޮތީ ކަނޑައެޅިފައި. އެހެންވީމާ، އިޢުތިރާޟް ކުރައްވާ މެންބަރަކު ހުރިތޯ އަޅުގަނޑު ބަލައިލާނަން. އާދެ، އެ ގޮތަށް މެންބަރަކު އިޢުތިރާޟް ނުކުރައްވާތީ އެގޮތުގެ މަތިން އަޅުގަނޑުމެންނަށް ކުރިއަށް ގެންދެވިދާނެ. 
(މެންބަރުން އޮފްމައިކްގައި ވާހަކަދެއްކެވުން)
ރިޔާސަތުން ވާހަކަދެއްކެވުން: 

އާދެ، އަޅުގަނޑުމެންނަށް ދެންމެ މައިކާ ނުލާ، ވާހަކަ ދައްކާލާފައި އަދި އިތުރު ކަމަކަށް ވެސް އެއްބަސްވެވިއްޖެ. އެއީ ސަބް ކޮމިޓީތަކުގައި އުސޫލެއް އަޅުގަނޑުމެން މި ކަނޑައެޅީ. މުޤައްރިރުގެ އިތުރަށް ކޮންމެ ޕާޓީއަކުންނާއި އިންޑިޕެންޑެންޓު މެންބަރުން ހިމެނިވަޑައިގަންނަވާ ގޮތަށް މި ސަބް ކޮމިޓީ އެކުލަވާލާ ގޮތަށް. ދެން އެ ޕާޓީއަކަށް އޮންނަ ސްލޮޓު، މިސާލަކަށް، ޚާއްޞަ އެހީ އަށް ބޭނުންވާ މީހުންގެ ޙައްޤުތައް ރައްކާތެރިކުރުމާ ބެހޭ ބިލުގައި އެ ސަބް ކޮމިޓީގައި މިވެނި ބޭފުޅަކު ހިމެނިވަޑައިގެންފައި ދެން އެހެން ބިލެއްގައި އެހެން ބޭފުޅަކު ހިމެނިވަޑައިގަތުމަށް އެ ފުރުޞަތު އޮންނާނެ. އެއީ އިޖުތިމާޢީ ކަންކަމުގެ ކޮމިޓީ އިން އެއްބަސްވާ އުސޫލެކޭ. އެ ގޮތަށް އަޅުގަނޑުމެންނަށް ގެންދެވިދާނެ. ފަހުން ވަޑައިގެންނެވި މެންބަރުންގެ ވެސް މަޢުލޫމާތަށްޓަކައި އަޅުގަނޑުމެން ދެންމެ މި ކަނޑައެޅީ. އެހެންވީމާ، އެ ގޮތަށް ބަލާއިރު ދެން ދެވަނަ ކަމަކަށް އަޅުގަނޑުމެންނަށް ނިންމާލެވިދާނެ މި ބިލު ގެންދިއުމުގައި އަޅުގަނޑުމެންގެ މި ބޮޑު ކޮމިޓީ އިން ވަކި ތަރުތީބެއް ބޭނުންފުޅުތޯ ވަކި ޕްރިއޯރިޓީ އެއް ނޫނީ އެކަންވެސް ދޫކޮށްލާނީ ސަބް ކޮމިޓީއަށްތޯ. ދެން އަޅުގަނޑު އިންފޯމަލީ ބައެއް ބޭފުޅުންނަށް ދަންނަވާލިއިރު ވިދާޅުވެފައިވޭ ހިނގާށޭ ތިމަންނަމެން ޚާއްޞަ އެހީ އަށް ބޭނުންވާ މީހުންގެ ޙައްޤުތައް ރައްކާތެރިކުރުމާ ބެހޭ ބިލު ނިންމާލަން. އެއީ ކުރިންވެސް ކޮމިޓީގައި މަސައްކަތްކޮށްފައި އޮތް ބިލެކޭ އެއީ. އެހެންވީމާ، އެއީ އަދި އެހެންވީމާ، އެ ގޮތަށް. ދެން އެހެން ހަދާފައި ދެން އައި ތަރުތީބުން ކޮށްލެވިދާނެ. ޚާއްޞަ އެހީއަށް ބޭނުންވާ މީހުންގެ ޙައްޤުތައް ރައްކާތެރިކުރުމާ ބެހޭ ބިލު ދެން އަދި ޢާއްމު އިޖުތިމާޢީ މިންގަނޑުތަކާއި ޚިލާފު ޢަމަލުތައް ހުއްޓުވުމުގެ ބިލު ދެވަނަ ބިލެއްގެ ގޮތުގައި. ދެން ތިންވަނަ ބިލެއްގެ ގޮތުގައި ދުންފަތް ކޮންޓްރޯލްކުރުމާ ބެހޭ ބިލު. ދެން 4 ވަނަ ބިލެއްގެ ގޮތުގައި މަސްތުވާތަކެއްޗާ ބެހޭ ބިލު. އާދެ، އަޅުގަނޑަށް ހީވަނީ ހުރިހާ މެންބަރުން ވެސް އެ ގޮތަށް އެއްބަސްވެވަޑައިގަންނަވާހެން.
ވިލުފުށި ދާއިރާގެ މެންބަރު ރިޔާޟް ރަޝީދު ވާހަކަދެއްކެވުން: 

އަޅުގަނޑު ތިއަށް ގޮތެއް ނިންމުމުގެ ކުރިއަށް އަޅުގަނޑަށް ހީވަނީ މި ގަވާއިދުގައި އެބަ ބުނޭ މިހާރު ކޮމިޓީތަކަށް އަންނަ ބިލުތައް ކޮމިޓީއަށް އައުމާ ގުޅިގެން މަޖިލީހުގެ ރައީސް އަށް އަންގަން ސިޓީއަކުން ފޮނުވަންޖެހޭނެއޭ ތިމަންނަމެން މި ކޮމިޓީ އިން މި ބިލު މިވެނި މުއްދަތެއްގެ ތެރޭގައި ނިންމާފައި ފޮނުވަންޖެހޭނެ. މިހާރު ގަވާއިދުގައި އެ ވާހަކަ ބުނެފައި އޮތީ. އެހެންވީމާ، މިހާތަނަށް އައިއިރުގައި މި ކޮމިޓީ އަށް އައިސްފައި އޮތް އެއްވެސް ބިލަކާ ބެހޭ ގޮތުން މި ނިމޭނެ ދުވަހަކާއި މަޖިލީހުގެ ރައީސް އަށް އެ ބިލު ފޮނުވަންވާނޭ. އެ ކަމާ ބެހޭ ގޮތުން ކިހާ ހިސާބަކަށްތޯ އެކަން. އެއްވެސް ލިޔުމެއް ފޮނުވިފައިވާނެތޯ ސާފުކޮށްލަން ބޭނުންވޭ. 

ރިޔާސަތުން ވާހަކަދެއްކެވުން:

އަޅުގަނޑުމެން 2 ވަނަ ބައްދަލުވުމުގައި އެ ގޮތަށް ނިންމާފައި މި މަޖިލީހުގެ ރައީސް އަށް ކޮމިއުނިކޭޓު ކުރަން ދަންނަވާފައި އޮތީ. ދެން އެހެންވީމާ، އެ ގޮތަށް މިހާރު ކޮމިއުނިކޭޓު ކުރެވިފައި އޮންނާނީ. އެއީ މި ދެންނެވިހެން މި މަސްތުވާތަކެއްޗާ ބެހޭ ބިލު ފިޔަވައި ދެން އޮތް ތިން ބިލު އޭޕްރީލް 30 ގެ ކުރިން އަޅުގަނޑުމެން މަޖިލީހުގެ ރައީސްގެ މޭޒުކޮޅު މައްޗަށް ފޮނުވާނެ ވާހަކަ އާއި، މަސްތުވާތަކެއްޗާ ބެހޭ ބިލު ލަސްވެގެން ޖޫން 30 ގައި ދެވަނަ ދައުރުގެ ފުރަތަމަ މަސް ނިމުމުގެ ކުރިން ފޮނުވައިދޭން. އެއީ ހަމަ މި ގަވާއިދުގައި ތި މާއްދާ އާއި ހަވާލާދީފައި އެ ދުވަހު އަޅުގަނޑުމެން ވާހަކަ ދައްކާފައި ނިންމާލާފައި އޮތީ. އެހެންވީމާ، އެބައި އަޅުގަނޑުމެންނަށް އެ ގޮތަށް ގެންދެވިދާނެ. 
ވިލިމާފަންނު ދާއިރާގެ މެންބަރު އަޙުމަދު ނިހާނު ޙުސައިން މަނިކު ވާހަކަދެއްކެވުން:

އާދެ، މުޤައްރިރު ދެންމެ ތި ވިދާޅުވި ފަދައިން މައިގަނޑު ގޮތެއްގައި މީނދަ ތިން ބިލު އެއީ 07 އޮކްޓޯބަރު 2009 ގެ ބިލަކާއި، 19 އޮކްޓޯބަރު 2009 ގެ އަދި 08 މާރޗް 2010 ގެ ތިން ބިލެއް އެބަ ހިމެނޭ. މީގެތެރެއިން ދެންމެ ތި ވިދާޅުވެދެއްވީ ކުރިން ދުވަހުގެ ބައްދަލުވުމުގައި ކޮންމެވެސް ވަރަކަށް އެއްބަސްވުމަކަށް އައިސް އެ ގޮތަށް ކޮމިއުނިކޭޓު ކުރެވިފައި އޮތް ކަމަށް. އޭޕްރީލް 30 ގެ ކުރިން މި ބިލުތައް ނިންމާނެ ކަމަށް ރިޔާސަތަށް ދެންނެވިފައިވާނެ ކަމަށް. އަޅުގަނޑު ހަމަ ނޯޓުކޮށްލަން ބޭނުންވަނީ މި ޢާއްމު އިޖުތިމާޢީ މިންގަނޑުތަކާއި ޚިލާފު ޢަމަލުތައް ހުއްޓުވުމުގެ ބިލާއި ވަރަށް ގުޅުންހުރި ބިލުތަކެއް މިހާރު ތަޅުމުގައި އެބަހުއްޓޭ. އެއީ މީގެތެރެއިން ޚާއްޞަކޮށް މި ކުށްވެރިންގެ ކަންތައްތަކާ ބެހޭ، ބައެއް ކަހަލަ ތޫނު ހަތިޔާރު ބޭނުންކުރުމާ މިކަހަލަ ކަންތައް ވެސް މިއީ ގުޅޭނެ ވަރަށް ބޮޑަށް. ލަފާކުރެވޭގޮތުގައި އެ ބިލުތަކުގައި ވެސް ހަމަ މެންޑޭޓު ކޮމިޓީއަކަށް ވެގެންދާނީ އިޖުތިމާޢީ ކޮމިޓީ. އެހެންވީމާ، އަޅުގަނޑުމެން މިއަށް ގައިޑްލައިނެއް ޑެޑްލައިނެއް 30 އަށް ދީފައި، މި ދެންނެވީ މަތީގައި މީނދަ އިޖުތިމާޢީ ޢާއްމު މިންގަނޑުގެ ބިލަށް ވެއްޖިއްޔާ ފަހަރުގައި އެހެން ބިލުތަކަށް ފުށުއަރާ ކަހަލަ ގޮތެއް އުޅެފާނެ އިނގޭތޯ. އަޅުގަނޑު ހަމަ ދަންނަވާލަން ހަމަ އެހެންވެދާނެ ކަމަށް. ދެން އެކަމަކު، ހަމަ ޙަޤީޤަތުގައި ވެސް އަޅުގަނޑުމެން މަސައްކަތް އެންމެ ފުރަތަމަ ފައްޓަން ޕްރިއޯރިޓީ ދޭންޖެހޭ ބިލަކީ މި ޚާއްޞަ އެހީއަށް ބޭނުންވާ މީހުންގެ ބިލު. އެ ހަމަ ޔަޤީންކަމެއް. އެ ހަމަ ޕްރައިރޮޓީ ނަންބަރު ވަންގައި އޮތް. އެކަމަކު، އަނެއް ބިލު، މި ދެންނެވީ ޢާއްމު އިޖުތިމާޢީ މިންގަނޑުގެ ބިލު 30 އަށް ނިންމަން ހުށަހަޅައިފި ކަމުގައި ވާނަމަ ފަހަރުގައި އަޅުގަނޑުމެންނަށް މިއީ ހަމަ ބަލައިލަންޖެހޭ މަޢުލޫމާތުތަކެއް، އެއްގޮތްވެދާނެ ކަހަލަ މަޢުލޫމާތުތަކެއް ނުވަތަ ފުށުއަރާދާނެ ކަހަލަ މަޢުލޫމާތުތަކެއް އަނެއް ބިލުތަކުގައި ހުރިކަމަށް ދަންނަވާލަން. 
ރިޔާސަތުން ވާހަކަދެއްކެވުން:

އާދެ، ރަނގަޅު. އެ ދެން އަޅުގަނޑުމެން އިންޑިކިޓިވް ތާރީޚެއްގެ ގޮތުގައި ދެން އެ މުރާޖަޢާކޮށްފައި އަލުން އިތުރު ވާހަކައެއް ދަންނަވާލަން ޖެހިއްޖިއްޔާ ތި ވިދާޅުވާ ގޮތަށް އަޅުގަނޑުމެން ދަންނަވަމުން ގެންދާ ގޮތަށް އެކަން ބޭއްވީމަ ރަނގަޅުވާނެހެން ހީވަނީ. އެހެންވީމާ، ކުރިން ދެންނެވި އުސޫލުގެ މަތިން އަޅުގަނޑުމެން ކުރިއަށް ގެންދިއުމަށްޓަކައި އަޅުގަނޑުމެން ދެން މި ހިސާބުން މިއަދުގެ ބައްދަލުވުން ނިމުނީ ކަމަށް ބަލާފައި ދެން ކުރިއަށް އޮތް ބައިގަޑިއެއްހާއިރުގެ ތެރޭގައި. ދެން ބައެއް ޕާޓީތަކުގައި އަޅުގަނޑުމެންނަށް ހަމަ މައްސަލަ އެއް ނެތް. މިހާރު އަޅުގަނޑުމެންނަށް އެބައިނގޭ ޕީ.އޭ އިން ޢަޒީކަން އިންނަވާނީ. ޤައުމީ ޕާޓީ އިން ރިޔާޟުކަން އިންނަވާނީ. ދެން އެމް.ޑީ.ޕީ އާއި، ޑީ.އާރު.ޕީ ގެ މެންބަރުން ވާހަކަ ދައްކަވާލައްވާފައި އަންގަވާލެއްވީމަ. ދެން އިންޑިޕެންޑެންޓުންގެ ފަރާތުން ހަމަ ޒުބައިރު އިންނަވާނީ. އެހެންވީމާ، އެމް.ޑީ.ޕީ ގެ މެންބަރުންގެ މެދުގައި ވެސް ވާހަކަފުޅު ދައްކަވާލައްވާފައި ޑީ.އާރު.ޕީ ގެ މެންބަރުންގެ މެދުގައި ވެސް ވާހަކަފުޅު ދައްކަވާލައްވާފައި އަޅުގަނޑުމެންނަށް ބައިގަޑިއެއްހާއިރު ތެރޭގައި މި ދެންނެވީ އެ ކޮމިއުނިކޭޓު ކޮށްލީމަ ދެން އަޅުގަނޑުމެން އެ މެންބަރުންނާއި އިންފޯމަލީ ވާހަކަ ދައްކާފައި މި ކޮމިޓީގެ ބައްދަލުވުން ބާއްވާނެ ގަޑިތަކާއި އެއްޗެހި އޭރުން ފެށިގެން ކުރިއަށް ގެންދާ ގޮތަށް. އާދެ، މިއީ ކޮމިޓީގެ ހުރިހާ ޢިއްޒަތްތެރި މެންބަރުންނަށް އެއްބަސްވެ ވަޑައިގެންނެވޭ ގޮތެއް ކަމަށް ވާނަމަ އަޅުގަނޑުމެން އެ ގޮތަށް ނިންމަން ކަމަށް. އާދެ، އެއްވެސް މެންބަރަކު އިޢުތިރާޟު ނުކުރައްވާތީ އެ ގޮތުގެ މަތިން... 
ވިލުފުށި ދާއިރާގެ މެންބަރު ރިޔާޟް ރަޝީދު ވާހަކަދެއްކެވުން: 

އެކަމާ ބެހޭ ގޮތުންނެއް ނޫން އިނގޭތޯ. ނިހާން ވެސް ފާހަގަކުރެއްވިހެން މިހާރު މި މަޖިލީހުން ނިންމަވާފައި ފޮނުއްވާފައި ތަޞްދީޤު ކުރަން ރައީސް އަރިހަށް ފޮނުވި ބިލެއް އަނބުރާ އޮތީ ފޮނުވާލާފައި. ދެން މި ބިލުގައި މާ ބޮޑެތި އުސޫލީ މާ ބޮޑެތި މައްސަލަތަކެއް ނެތް. ދެން އެހެންނަމަވެސް، މި ދައުރުގެ ތެރޭގައި ނުފޮނުވޭނެ ވާހަކަ މިހާރު ނުފޮނުވޭނެ ކަމަށް ކޮމިޓީ އިން މިއޮތީ ނިންމަވާފައިތޯ. ދެން އެ ދެން އަޅުގަނޑަށް މި ދޭތެރެއިން ދެ ކޮމިޓީއަކަށް ދެ ޖަލްސާއަކަށް ހާޒިރެއް ނުވެވޭ. 3 ވެއްޖިއްޔާ އަދި ވަކިވެސް ކުރާނެ. ދެން އެ ހިސާބަކަށް އަދި ނުދޭ. އެހެންވީމާ، އެކަންތައް އަޅުގަނޑު ނެތިސް އެކަން އެހެން ހިނގާފައި އޮތީމަ. އަޅުގަނޑަށް މި ބިލަކީ ޙަޤީޤަތުގައި ވެސް ވަރަށް މުހިއްމު އަވަސްކުރަންޖެހޭ ބިލެއް. ދެން އަޅުގަނޑަށް އެބަ އޮތް މިކަމާ ބެހޭ ގޮތުން ޚާއްޞަ އެހީއަށް ބޭނުންވާ އެމީހުންގެ ޖަމްޢިއްޔާއަކުން އެބަ އޮތް އަޅުގަނޑަށް. އަޅުގަނޑަށް ހީވަނީ މަޖިލީހުގެ ހުރިހާ މެންބަރުންނަށް ވެސް ޢިއްޒަތްތެރި ހުރިހާ ބޭފުޅުންނަށް ވެސް ފޮނުވި ކަންނޭނގެ. އެ ސިޓީ އެބަ އޮތް. އެހެންވީމާ، މި ކަމާ ވަރަށް ކަންބޮޑުވުން އެބަ އޮތް އެ މީހުންގެ. އެހެންވީމާ، މި ކަމަކީ މާ ބޮޑެތި މަސައްކަތްތަކެއް ކުރަންޖެހޭ ބިލެއް ނޫން މިއީކީ. ވަރަށް ކުޑަކުޑަ ދެތިންކަމެއް ކަންނޭނގެ މީގައި މި އުޅެނީ. އެހެންވީމަ، އަޅުގަނޑަށް ހީވަނީ މި ދެ ދުވަހެއްގެ ތެރޭގައި ވެސް ނިންމާލެވޭވަރުގެ ކަމެއްހެން. އެހެންވީމާ، މި ބިލު މަސައްކަތް އަވަސް ކުއްލިއަކަށް ކުރަންޖެހޭ ކަމެއްގެ ގޮތުގައި ހަދާފައި މިކަން ނިންމާފައި މަޖިލީހުގެ ފްލޯރއަށް ވީހާވެސް އަވަހަކަށް ފޮނުވާލެވޭނެ ގޮތަކަށް. މި އެޖެންޑާ އަށް މިއަދަކު ނުލެވޭނެ. އެއީ މަސީޙު މިހާރު މުޤައްރިރަކަށް އިންނަވައިގެން އަޅުގަނޑަށް އިނގޭ އެ ދުވަހުގެ އެޖެންޑާއަކަށް ބަދަލެއް ދެން ނުގެންނަވާނެކަން. އެއީ މި ކޮމިޓީގަ އެއް ނޫން. އެއީ މާލިއްޔަތު ކޮމިޓީގައި އިއްޔެގައި ދިމާވި ކަމަކާ ގުޅިގެން މަސީޙު ތާއީދެއް ނުކުރައްވާނެ އެޖެންޑާ އަށް ބަދަލެއް ގެންނާކަށް. އެހެންވީމާ، އަޅުގަނޑު ވެސް ތާއީދެއް ނުކުރާނަން އެ އޮންނަ އެޖެންޑާ އަށް އުނިއިތުރު ގެނެސް ކުރިއަށް ލައި ފަހަތަށް ލާކަށެއް. އެއީ މިސާލަކަށް، އެއްކަލަ އިއްޔެގައި ދެން މާލިއްޔަތު ކޮމިޓީގައި ދިމާވި މައްސަލައަކީ އެޖެންޑާގައި ނެތް މައްސަލަ އެއް، އެޖެންޑާ ކުރިން ކުރެވިފައި ނެތް މައްސަލައަކާ ބެހޭ ގޮތުން ހުށަހެޅުމެއް ހުށަހެޅިގެން އެއަށް ވާހަކަދައްކަން ބަހުސްކޮށް އެކަން ނިންމާލަން ވާހަކަ ދެއްކީމަ މަސީޙު އެއަށް އިޢުތިރާޟު ކުރެއްވި. ވިދާޅުވި އެޖެންޑާގައި ނެތް ކަމެއް އަލުން އެއަށް ލައިގެން އެކަން ކުރިއަށް ގެންދާކަށް ތިމަންނަ ތާއީދެއް ނުކުރަމޭ. އެހެންވީމާ، އަޅުގަނޑު ބަލަނީ މި ކޮމިޓީގެ މުޤައްރިރަކަށް ހުންނަވައިގެން އެ ކަމެއް ދެން ނުކުރައްވާނެއޭ އެހެންނޫންތޯ. ނޫން މުޤައްރިރު ކުރެއްވިއްޔާ އެކަން ކުރެވޭނީ. އެޖެންޑާއަކީ މިހާރު. އެހެންވީމާ، އެކަން ނުކުރައްވާނެ ކަމަށް މި ބަލަނީ. އެހެންވީމާ، އަޅުގަނޑަށް ފެނޭ ދެން އޮންނަ ކޮމިޓީއަކަށް، އެންމެ އަވަހަށް އޮންނަ ކޮމިޓީއެއްގެ އެޖެންޑާ އަށް އެންމެ އިސްކޮށް މި މަސައްކަތްކުރަން އަޅުގަނޑު ހުށަހަޅަން މިކަން. އެހެންވީމާ، އެ ހުށަހެޅުމެއް ކަމަށް ބައްލަވައިފިއްޔާ އަޅުގަނޑަށް ރަނގަޅު. 
ދުވާފަރު ދާއިރާގެ މެންބަރު މުޙައްމަދު ޒުބައިރު ވާހަކަދެއްކެވުން:

ޝުކުރިއްޔާ ޢިއްޒަތްތެރި މުޤައްރިރު. ރިޔާޟު ރަޝީދުގެ ވާހަކަފުޅަށް އަޅުގަނޑު ވަރަށް ބޮޑަށް ތާއީދުކުރަން. މި ބިލަކީ ވަރަށް ގިނަ ބައެއްގެ އުއްމީދުން ފުރިގެންވާ ބިލެއް. ވަރަށް ގިނަ ބައެއްގެ އިންތިޒާރެއް. ވަރަށް ކުޑަކުޑަ މަސައްކަތަކުން އަޅުގަނޑުމެންނަށް ފުރިހަމަކުރެވިދާނެ ބިލެއް މި ބިލަކީ. އެ ގޮތުން އަޅުގަނޑުގެ ހަމަ އިލްތިމާސަކީ ވީހާ ވެސް އަވަހަކަށް އިތުރު ވަގުތު ބޭނުންކޮށްގެން ނަމަވެސް މި ބިލު މަޖިލީހުގެ ތަޅުމަށް ފޮނުވޭނެ ގޮތަކަށް އަޅުގަނޑުމެން އެންމެން އެއްބާރުލައިގެން މަސައްކަތްކުރުން. ޝުކުރިއްޔާ.
ވިލިމާފަންނު ދާއިރާގެ މެންބަރު އަޙްމަދު ނިހާނު ޙުސައިން މަނިކު ވާހަކަދެއްކެވުން:

އަޅުގަނޑު ދަންނަވާ ހިތް އޮތީ ހަމަ ބިލާ ގުޅިގެން މި ބިލު ސްޕޮންސަރ، މީގެ އެއްބައި ސްޕޮންސަރ ކުރެއްވި މެންބަރުން މި ކޮމިޓީގައި އެބަ ހިމެނިވަޑައިގަންނަވާ. ވިލުފުށި ދާއިރާގެ ޢިއްޒަތްތެރި މެންބަރު އެ ވިދާޅުުވި ގޮތަށް މިއަށް ޚާއްޞަ ޕްރިއޯރިޓީއެއް ދިނުން އެބަ އޮތް. އެކަމަކު، އެ ހިނދު އަޅުގަނޑު ހަމަ ދަންނަވަން އެބައޮތް އެހެން އެއްޗެއްވެސް މި ކަމުގައި. އެއީ މިކަމުގެ މަސައްކަތް އަޅުގަނޑުމެން އިޖުތިމާޢީ ކޮމިޓީގައި ކުރިން ވެސް ކޮށްފައި ވާނީ ހަމަ އަޅުގަނޑުމެންނަށް ވެވުނު އެންމެ އިޚުލާސްތެރި ނިޔަތުގައި. އަދި ދަޢުވަތު ދެވިގެން މިތަނަށް ވަޑައިގެންނެވި ބޭފުޅުން ދެއްކެވި ވާހަކަތައް ޔައުމިއްޔާ ރެކޯޑުގައި ވެސް ހުންނާނެ. އެކަމަކު، ނިމިގެން ދިޔައިރު ޕަބްލިކު އިމޭޖަށް އިޖުތިމާޢީ ކޮމިޓީ އަދި ރައްޔިތުންގެ މަޖިލީހުން ކުރެއްވި މަސައްކަތް ވެސް ދިޔައީ މުޅިން ފެނަށް ކަހަލަ ގޮތަކަށް. އެހެންވީމާ، އެހެން ނުވާނެހެން މުޤައްރިރު ކޮށްދެއްވުން އެއީ އަޅުގަނޑު ވަރަށް އެދޭ ކަމެކޭ. އަޅުގަނޑުމެންނަށް ކުޑަކުޑަ ކަމަކުންނެއް މީތި ނިންމާ ނުލެވިދާނެ. ހަމަ ނިންމާފައި ފޮނުވާ ތަނުން އަނެއްކާ އަނެއް މައްސަލަ ނުކުމެދާނެ. އެހެންވީމާ، މީގައި ހިމެނޭ ހުރިހާ ސްޓޭކު ހޯލްޑަރސްތައް މި ތަނަށް ގެނެވި ވަގުތު އަޅުގަނޑުމެން ދެވިގެން އެ މީހުންނާ އަޅުގަނޑުމެން ކުރާ ސުވާލުތަކަށް ވެސް ހަމަ ރިޓުންކޮށް ޖަވާބު ލިބިގެން އެ ޖަވާބު މި ތަނުގައި ރައްކަކުރެވިގެން. އެއީ މަދަނީ ޖަމުޢިއްޔާތަކުގެ ދައުރު ލިބަރަލް މި ކަހަލަ ފްރީ ޑިމޮކްރަސީއެއްގައި ވަރަށް ބޮޑުވާނެ. އަޅުގަނޑުމެންނަށް އަދި މިތާނ ތިބެފައި ޤާނޫނެއް ހަދާފައި ނިންމާ ނުކުންނަ ތަނުން ހަމަ މަދަނީ ޖަމުޢިއްޔާތަކުން އެ އެއްޗަށް ޕެޓިޝަންތަކާ އެއްޗިހި ހުށަހަޅައި މަސްލަޙަތު ގެއްލޭ ފެންވަރަށް ކަންތައްތައް އެހެން ޤައުމުތަކުގައި ކަންތައްތައް ވެސް ހިނގާފައި އެބަހުރި. މިފަހަރު މިހެން ވިޔަ ނުދިނުމަށްޓަކައި އަޅުގަނޑު އެދެމޭ ހަމަ ދެންމެ އަދި އެ ދުވާފަރު މެންބަރު ޒުބައިރު އެވިދާޅުވި ފަދައިން އަޅުގަނޑު ވެސް ހަމަ ތާއީދުކުރަން ހަމަ އިތުރު ވަގުތު ނަގައިގެން ނަމަވެސް މުޤައްރިރަށް އެކަން ކުރެވެން އޮވެއްޖެ ކަމަށް ވާނަމަ އަޅުގަނޑުމެން ހަމަ ހަފުތާ އެންޑުގައި މަސައްކަތް ވަގުތު ދީގެން ނަމަވެސް މި ބިލުގެ މަސައްކަތް އެއީ މީގައި ހިމެނެނީ ޚާއްޞަ އެހީ އަށް ބޭނުންވާ މީހުންނަށް ވާތީވެ މިކަން ނިންމާލަ ދިނުމަށް އަޅުގަނޑު ވެސް އެދެމޭ. އަދި އެ ހުށަހެޅުމަށް އަޅުގަނޑު ތާއީދު ވެސް ކުރަމޭ. ކުރާހިނދު ދަންނަވާލަން މި އޮތީ މިފަހަރު ވަރަށް ރަނގަޅަށް މި ކަމާ ގުޅުން ހުރިހާ ފަރާތަކަށް ދަޢުވަތު ދިނުން. މި މާލަން ކުޑަކަމުގައި ވާނަމަ މިއަށްވުރެ ބޮޑު މާލަމަކަށް ގޮސްގެން ނަމަވެސް އަދި މިއާ ބެހޭ މީޑިއާ ބްރީފިން އެއް ހަދައިގެން ނަމަވެސް ނޫނީ އަތަށް ދިއްކޮށްލާނެ ލީފްލެޓެއް ހާ ހިސާބުވެސް ތައްޔާރުކޮށްގެން ވަރަށް ބޮޑަށް ކެރިފޯރައިގެން ތިބެ މިކަން ނިންމުމަށް އަޅުގަނޑު ހަމަ ހުށަހަޅަމޭ އެ ގޮތަށް.

ހިތަދޫ މެދު ދާއިރާގެ މެންބަރު މުޙައްމަދު ރަޝީދު ވާހަކަދެއްކެވުން:

ޝުކުރިއްޔާ މުޤައްރިރު. އަޅުގަނޑު މި ހުށަހަޅަން ބޭނުންވަނީ މި އަލުން ވިސްނުމަށް ކޮމިޓީއަށް ފޮނުވާފައިވާ ބިލު ޚާއްޞަ އެހީއަށް ބޭނުންވާ މީހުންގެ ހައްޤުތައް މީތި ފުރަތަމައިނުން ގެނެސްފައި ދެން 2 ވަނަ ބިލަކަށް ދުންފަތް ކޮންޓްރޯލްކުރުމާ ބެހޭ ބިލު. އެ ގޮތަށް ތަރުތީބުކޮށްލުމުގެ ނިޔަތުގައި އަޅުގަނޑު މި އަނެކައްޗަކަށް އެދުނީ އިނގޭތޯ. ދެން މިހެން މި ދެންނެވީ ވިލިމާފަންނު ދާއިރާގެ ޢިއްޒަތްތެރި މެންބަރު އަޙްމަދު ނިހާނު ޙުސައިން މަނިކު ދެންމެ ވިދާޅުވި ވިދާޅުވުމަކުން. އާއްމު އިޖުތިމާޢީ މިންގަނޑުތަކާ ބެހޭ އެއާ ގުޅުން ހުރި ބިލުތަކެއް މިހާރު އެބަ އޮތް ތަޅުމުގައި. އެހެންވީމާ، އޭތި އަންނާނެ ދުވަހަކަށްޓަކައި އެއްކަލަ ބުނާހެން މި 2 ބިލު ކުރިއަށް ގެންގޮސްފައި 3 ވަނަ ބިލަކަށް އަނެއްކާވެސް މި މަސްތުވާ އެއްޗިއްސާ ބެހޭ ބިލު އައިސްފައި ދެން 4 ވަނަ ބިލަކަށް އޭތި ތަރުތީބުކޮށްލައްވާ. އެ ގޮތަށް ތާއީދުކުރައްވާނެ ކަމަށް ހިތާ. އޭރުން މައްސަކަތް ޑަބަލްނުވެ އަޅުގަނޑުމެން ކޮމިޓީގެ މަސައްކަތް ބަރާބަރަށް ގެންދެވޭނެ ކަމުގެ އުއްމީދުގައި. ޝުކުރިއްޔާ.

ހެންވޭރު ދެކުނު ދާއިރާގެ މެންބަރު ޙާމިދު ޢަބްދުލްޣަފޫރު ވާހަކަދެއްކެވުން:

އަޅުގަނޑު ދަންނަވާލަން އުޅުނީ ނިހާނު އެ ދެއްކެވި ވާހަކަފުޅަށް އަޅުގަނޑު ތާއީދުކުރަމޭ. އަޅުގަނޑުމެން މި ފަހަރު ކުރިން ވީ ގޮތް، ވުމުގެ ފުރުޞަތު ނުދީ އެކަން ކޮށްލަންވާނެ ކަމަށް އަޅުގަނޑަށް ވެސް ފެނެއޭ. އަޅުގަނޑު ހިތަށްއަަނީ މީގައި އަސްލު ދިމާވި ކަމަކީ އޭރު ވެސް މިތާ މަތިން މި ޓާމިނޮލޮޖީގެ، އެދެން އަޅުގަނޑު ހިތަށްއަރަނީ އަޅުގަނޑުމެންނަށް އެކަން އެހާ ބޮޑަށް ސީރިއަސްކޮށް ނުނެގުނިއްޔޭ. ދެން އެކަމަކު، ޓެކްނިކަލް ބަޔަކާ އަސްލު އެ ވާހަކަ އެ ދެއްކީ. ދެން، އަޅުގަނޑުމެންގެ ކަލްޗަރ ނެތީ އެ ވިސްނުން. އެހެންވީމާ، މިފަހަރު އަދި އިތުރު ވާހަކައެއް އެބައޮތްތޯ ނޫންތީ ޔަޤީންކޮށްލަން ޖެހޭނެހެން އަޅުގަނޑަށް ހީވަނީ. އަޅުގަނޑުވެސް އެއްބަސް އަވަސްކުރަން. އެކަމަކު، އެކަން ކޮށްލަންޖެހޭނެ ކަމަށް އަޅުގަނޑަށް ފެނޭ. ޝުކުރިއްޔާ.

ދުވާފަރު ދާއިރާގެ މެންބަރު މުޙައްމަދު ޒުބައިރު ވާހަކަދެއްކެވުން:

ޝުކުރިއްޔާ ޢިއްޒަތްތެރި މުޤައްރިރު. މި ބިލު އިޖުތިމާޢީ ކޮމިޓީން ފާސްވެގެން ދިޔައީ ހުރިހާ އެންމެންގެ ރުހުން ވަރަށް ބޮޑަށް މިއަށް ލިބިގެން އިނގޭތޯ. ޚާއްޞަ އެހީއަށް ބޭނުންވާ މީހުންގެ ލިސްޓުގައި ތެލެސީމިއާ ކުދިން ހިމެނުން މައްސަލައަކަށް ވެގެން ދިޔައީ. ދެން އަޅުގަނޑަކީ 5000 މީހުންގެ އާބާދީއަކަށް ވުރެ ވެސް އިތުރު އާބާދީތަކާ ގުޅުން ހުރި މީހެއް ކަމަށް ވާތީ ވަރަށް ގިނަ ރައްޔިތުންގެ އިހުސާސް އަޅުގަނޑާ ހިސާބަށް އައިސްފައި އެބަހުރި. އަޅުގަނޑު ދަންނަވާނީ މާލޭގައި ތިބީ ތެލެސީމިއާގެ ބަލި މަދު އަދަދެކޭ. އަތޮޅުތަކުގައި މާ ގިނައޭ. އެ މީހުން އެބަ އެދެއޭ މީގެތެރެއިން އެ މީހުންނަށް އިނާޔަތްތެރިކަމެއް ލިބިދިނުމަށް އިނގޭތޯ. އެހެންވީމާ، އަޅުގަނޑު ހަމަ ވަރަށް ބޮޑަށް ބާރުއަޅާނަމޭ މި ފަހަރު ވެސް މި ބިލުގައި އެ ކުދިންނަށް ކޮންމެވެސް އިނާޔަތެއް އެހެން ނަމެއްގައި ނަމަވެސް ލިބޭނެ ކަހަލަ ގޮތަކަށް. މިފަދަ ބިލަކުން އެފަދަ ކުދިން އިސްތިސްނާ ކުރެވިގެނެއް ނުވާނޭ. އަޅުގަނޑު މި ނިސްބަތްވާ ދާއިރާގައި ވެސް އެބަ ތިއްބޭ މި އެހީއަށް ބޭނުންވާ ކުދިން އިންތިހާއަށް. ކޮންމެ މަހަކު ދެކޮޅު އެބަޖެހެއޭ އެ ކުދިން ގަޔަށް ލޭ އަޅަން. އެ ކުދިންނަށް އެ ބޭނުންވާ ސާމާނާ އާލާތް ގަންނަން. އަޅުގަނޑުމެންނަށް ޙަޤީޤަތުގައި ބައެއް ތަންތަނުގައި ފުދުންތެރިކަން ހުރިކަމަށް ލަފާކުރެވުނަސް އަނެއް ބައި ތަންތަނުގައި ފުދުންތެރިކަން ހުރި މިންވަރު، ނެތް މިންވަރު ހިތަށް ވެސް ނުގެނެވޭނެ. އެފަދަ ދަތި ހާލުގައި ތިބި ތަންތަން އެބަހުރި. އެހެންވީމާ، އަދިވެސް އެއް ފަހަރު އަޅުގަނޑު ހަމަ ހުރިހާ މެންބަރުންގެ ކިބައިން އެދެން ބޭނުން ތެލެސީމިއާ ކުދިންނަށް ޚާއްޞަކޮށް އަތޮޅުތަކުގައި މި އުޅޭ ކުދިންނާ ދޭތެރޭގައި ވަރަށް ފުންކޮށް ވިސްނަވާފައި މީގެން ކޮންމެވެސް ފުރުޞަތެއް އެ ކުދިންނަށް ލިބިދޭނެ ގޮތެއް ހައްދަވައިދެއްވުން. ޝުކުރިއްޔާ.

މާވަށު ދާއިރާގެ މެންބަރު ޢަބްދުލްޢަޒީޒު ޖަމާލު އަބޫބަކުރު ވާހަކަދެއްކެވުން:

އާދެ، ޝުކުރިއްޔާ އިނގޭތޯ. އަޅުގަނޑު ދެން މިހާރު މިއީ ބަހުސްގެ މަރުޙަލާ އެއް ނޫން ދެއްތޯ. ޙަޤީޤަތުގައި އަޅުގަނޑަށް ހީވަނީ މި ޖެހިގެން އުޅުނި މައްސަލައަކީ ވެސް މި ބިލިގައި ދެ ގޮތަށް ވާހަކަދެއްކެވި މެންބަރުން ވެސް ވާހަކަދެއްކެވީ ކޮންމެ މެންބަރަކު ވެސް ހަމަ ރަނގަޅު މަޤުޞަދެއްގައި. އެއީ މައްސަލައަކީ ހަމައެކަނި ޚާއްޞަ އެހީއަށް ބޭނުންވާ މީހުން މި ޓާމިނޮލޮޖީ މި މަފްހޫމް އިނގޭތޯ. އަޅުގަނޑުމެން މި ނުބައި މަފްހޫމެއް ލިޔެގެން މިއުޅެނީ. އަސްލު މީގެ މަޤުޞަދަކީ ނުކުޅެދުންތެރިކަން ހުންނަ މީހުންނޭ ބުނަން. އަސްލުގައި އަޅުގަނޑުމެން ކިތަންމެ ވަރަކަށްވެސް ތެލެސީމިއާ ބޭނުންވާ ކުދިންނަށް އެހީ ދޭ ބޭނުން. އެހެންނަމަވެސް، ނުކުޅެދުންތެރިކަން ހުންނަ ބައެއް ކަމަކަށެއް އެ މީހުން ގަބޫލެއް ނުކުރޭ އިނގޭތޯ، އަޅުގަނޑުވެސް ގަބޫލެއް ނުކުރަން. އެކަމަކު، ޚާއްޞަ އެހީއަށް ބޭނުންވާ މީހުންނަށް ދޭންޏާ ދޭންޖެހޭނެ ގަބޫލުކުރަން އިނގޭތޯ. ޚާއްޞަ އެހީއަށް ބޭނުންވާނެ ވަރަށް ގިނަ މީހުން އިނގޭތޯ. އެކަމަކު، މި ނުބައި މާނަ އެއް ލިޔެވިފައި އޮތީމަ. އަޅުގަނޑަށް ހީވަނީ އަދި ކޮންމެ އެއްޗެއްގައި އޮތްކަމަށް ވިޔަސް ވެސް އަޅުގަނޑުމެން މި ބިލުގެ އެކަން ބަދަލުކުރަން އެބަޖެހޭހެން. ޑަބްލިއު.އެޗް.އޯއިން ވެސް ގަބޫލުކުރާ ޓާމަކީ ހަމަ ނުކުޅެދުންތެރިކަން ހުންނަ މީހުން އެހެންނޫންތޯ. އެހެންވީމާ، އެ ޓާމް ބޭނުން ކުރަންޏާ އެ އޮޅުންތައް ކުޑަވާނެ. ޚާއްޞަ އެހީއަށް ބޭނުންވާނެ ނޫންތޯ ކޮންމެ މީހަކު ވެސް އެކި ހާލަތްތަކުގައި. އެހެންވީމާ، މި ކޮންމެވެސް ޒަމާނެއްގައި ކޮންމެވެސް ނުބައި ވިސްނުމެއްގައި މި މަފްހޫމް މި އޮތީ ބަދަލުކުރެވިފައޭ. މިއީ ހަމައެކަނި އުޅޭ މައްސަލައަކީ. ޒުބައިރު ވިދާޅުވާހެން ޚާއްޞަ އެހީއަށް ބޭނުންވާ މީހުންނަށް އޮންނަ އެއްޗެއް ކަމަށް ވެއްޖިއްޔާ އަޅުގަނޑުވެސް ހަމަ ބޭނުން އެއީ ހަމަ ޚާއްޞަ އެހީއަށް ބޭނުންވާ ބައެއް. އެހެންނަމަވެސް، ނުކުޅެދުންތެރިކަން ހުންނަ މީހުންނަށް އޮންނަ ކަމެއް ތެލެސީމިއާ ކުދިންނަށް އޮވެގެނެއް ނުވާނެ. މި މައްސަލަ މި ޖެހެނީ. މި ކަމަށް އަޅުގަނޑުމެން ވިސްނުން ބެހެއްޓުން އަޅުގަނޑަށް ހީވަނީ ވަރަށް މުހިއްމު ހެން.

އުނގޫފާރު ދާއިރާގެ މެންބަރު އަފުރާޝީމް ޢަލީ ވާހަކަދެއްކެވުން:

`. އައްސަލާމްޢަލައިކުމް. ޝުކުރިއްޔާ ޢިއްޒަތްތެރި މުޤައްރިރު. ދެން، މިއަދު ދެން މާ ވާހަކަތަކެއް ނުދައްކާން އިނަސް ނިހާނު ވަރަށް މުހިއްމު ވާހަކަފުޅެއް ޙަޤީޤަތުގައި އެ ނެންގެވީ. އަޅުގަނޑު ވެސް މި ބިލުގައި އެ ޓެކްނިކަލް މީހުންތަކެއް ވަޑައިގެން މި ޚާއްޞަ އެހީއަށް ބޭނުންވޭތޯ ނުވަތަ ނުކުޅެދުންތެރި ކަމެއް ހުންނަ މީހުންނަށްތޯ މި ވާހަކަ ދެއްކިއިރުގައި ޙަޤީޤަތުގައި އަޅުގަނޑުގެ ވެސް ވިސްނުން ހަމަ އެއްކޮށް ބަދަލުވެގެން ދިޔަ އެ ޓާމިނޮލޮޖީގެ އަސްލު މާނަ ރަނގަޅަށް ކިޔައިދެއްވީމަ. އެހެންވީމާ، ޢަބްދުޢަޒީޒު އެ ވިދާޅުވާހެން އަޅުގަނޑަށް ހީވަނީ މީތި ބަދަލުކޮށްލަން ޖެހޭނެހެން. މި މުހިއްމުވެގެން ދިޔައީ އަޅުގަނޑުމެން މި ކޮމިޓީން ނިންމައިގެން ގެންގޮސް މަޖިލީހުގެ ފްލޯއަށް ލީއިރު ވާހަކަތައް ދައްކަމުން މީހުންގެ ވޯޓަށް އެހެމުން ދިޔައިރު އަޅުގަނޑުމެން މި ކަމަށް އެއްބަސްވި މީހުންނަށް ވެސް އަނެއްކޮޅަށް ވާޓުދެމުން ދިޔަ. ހަމަ އެހެން ދިޔައީ ކުޑަކުދިންނަށް ޖިންސީ ގޯނާކުރުމުގެ ބިލުގައި ވެސް. އަޅުގަނޑުމެން މި ތަނުން ނިންމި އިރު ވެސް އަޅުގަނޑުމެން ވަރަށް ވާހަކަތައް ދެއްކިން މި އަދަދު ކަނޑައަޅާއިރުގައި މާ ބޮޑު ގެޕެއް ލީމަ މައްސަލައަކަށް ވެދާނެއޭ. ދެން ހުރިހާ ވެސް ވާހަކައަކީ މީތި ވަރަށް މި ކަހަލަ ޓެކްނިކަލް މައްސަލަތައް ނިކަން ރަނގަޅަށް ނިންމައިގެންނޭ ގެންދަންޖެހޭނީ އަވަސްކޮށްލުމުގެ ބަދަލުގައި. ހަމަ ބިލު ހުށަހެޅުއްވި މެންބަރު އަދަބުތަކެއް ވައްޓާލިއިރު ޙަޤީޤަތުގައި އަޅުގަނޑުމެން ބޭނުން ގޮތަކަށެއް ނޫން އެއްވެސް މީހަކު ބޭނުމެއްވެސް ނޫން. އެކަމަކު، އެކަހަލަ އަދަބުގައި އިނދިކޮޅަށް ވޯޓު ދޭން ނުކެރިގެން ހަމަ ގިނަ މީހުންނަށް ވޯޓުދެމުން ދިޔައީ. ހަމަ އެކަކު ދޭތީ އަނެކަކު ދޭ އުސޫލުން. އެހެންވީމާ، މީތި ވަރަށް ރަނގަޅަށް ވިސްނާފައި މިފަހަރު މިކަހަލަ ހުރިހާ ބިލުތަކަށް ވެސް ވަރަށް ބޮޑަށް ވިސްނާފައި މުހިއްމު ނުކުތާތަކުގައި ފުދޭވަރަކަށް މަސައްކަތް ކޮށްގެން ނޫނީ ނުނިންމާ ކަހަލަ ގޮތަކަށް އަޅުގަނޑު ހަމަ ހުށަހަޅަން. ވަރަށް ބޮޑަށް ޝުކުރިއްޔާ. 

ވިލުފުށި ދާއިރާގެ މެންބަރު ރިޔާޟު ރަޝީދު ވާހަކަދެއްކެވުން:

އަޅުގަނޑު ދެން އެހެން މާ މާބޮޑު ބަހުސެއް ނުކުރާނެ ކަމަށް ބަލައިގެން މި އުޅުނީ. އެއީ އެހެންނަމަވެސް، އަޅުގަނޑު މި ބިލު އަނބުރާ ފޮނުވާލުމާ ގުޅިގެން އެދުވަހު ފްލޯގައި އަޅުގަނޑު ފާހަގަކުރިން މި ބިލު އަނބުރާ ރައީސުލްޖުމުހޫރިއްޔާއަށް ފޮނުއްވިއިރު ފޮނުއްވި ސަބަބު އަޅުގަނޑުމެން މެންބަރުންނާ ހަމައަށް އައިސްފަ އެއް ނެތޭ ކީއްވެގެންކަން. ދެން ދެންމެގައި ޢަޒީ ފާހަގަކުރެއްވިހެން އެ ދުވަހު އެންމެ ބޮޑު އެއް މައްސަލައަކަށް ވީ މި ޢަބްދުﷲ މަޢުޞޫމުގެ ހުށަހެޅުމަކާ ގުޅިގެން. ދެން އަޅުގަނޑު ހަމަ މުޤައްރިރަށް ދެންނެވިން އެ ދުވަހު ފްލޯގައި އޭތި ނެގޭނެ ގޮތެއް ވޭތޯ ބައްލަވާލަދޭށޭ. އެހެންވެއްޖެ ކަމަށް ވަންޏާ މި މައްސަލަ ނުކުންނާނެއޭ. ދެން، އަޅުގަނޑަށް ހީވަނީ މިތާ މައިގަނޑު ބޮޑު 2 ޕާޓީ މި އޮތީ. އެހެންވީމާ، މި ތަނުން ނިމޭ ނިމުންތައް ނިންމުމަށް ފަހުގައި ކޮންމެވެސް ވަރަކަށް ޕާލިމެންޓްރީ ގްރޫޕްގައި މިކަންކަމާ މަޝްވަރާކުރެވޭ ނަމަ އަޅުގަނޑު ދަންނަވާނީ ބިލު އައިމަ މިކަހަލަ ކަންތަކާ ދޭތެރޭގައި ތަންކޮޅެއް ބޮޑަށް ގޮތެއް ނިމިފައޭ އޮންނާނީ. އެހެންވީމާ، ކުރިއަށް އޮތް ތާނގައި އެކަން އެހެން ދިމާވީމަ އަޅުގަނޑުމެންނަށް ކުރިއަށް އޮތްތާނގައި މި މަސައްކަތް އެ ގޮތަށް ކުރެވޭނެ ކަމަށް އަޅުގަނޑު އުއްމީދުކުރަން. އެއީ ޑީ.އާރު.ޕީގެ ފަރާތުން މި އެ ބޭފުޅުންނަށް ވާހަކަ ދެކެވިދާނެ ހަމަ ނިހާނު، މަސީޙު، ސީނިއަރ ހަމަ 2 ބޭފުޅުން އެބަ ތިއްބެވި. އެމް.ޑީ.ޕީން ޙާމިދު އެބައިންނެވި. އަދި ރުޤީ. އެހެންވީމާ، މިކަހަލަ ކަންތައްތައް މިހެން ނުވާނެ ކަހަލަ ގޮތަކަށް މި ކަންތައްތައް މިހެން ގެންދިއުމަކީ މުހިއްމު ކަމެއް. އަދި ކުއްލިއަކަށް މަޖިލިސް ފްލޯތެރޭގައި އަޅުގަނޑުމެން ނިންމާފައި އޮތް ނިންމުމަކާ ތަޢާރުޟުވާ ކަމެއް ނޫން ނަމަ އަޅުގަނޑުވެސް ނިންމާފައި އޮތް ނިންމުމެއް އަޅުގަނޑުމެން އެބައި އުނިކޮށްފައި އޮއްވާ އަލުން އެއަށް ލާންއުޅޭ ކަމަށް ވަންޏާ ލާން އުޅޭ މީހަކަށް ތިމަންނާމެން މީތި އުނިކުރީ މިހެންނޭ. އެހެންވީމާ، ތީތި ނަގާށޭ ކިޔާފައި އަމިއްލައަށް އަޅުގަނޑަށް ހީވަނީ އެންމެ މީހަކަށް ވުރެ ބޮޑަށް ޕާޓީއަކުން އެކަހަލަ ކަންތައްތައް ކުރިއަށް އޮތްތާ މިއީ އަޅުގަނޑުމެނަށް ލިބުނު ތަޖުރިބާއަކަށް ވެދާނެ. އެހެންވީމަ، ކުރިއަށް އޮތްތާނގައި މިކަހަލަ ކަމެއް ތަކުރާރު ނުވާނެ ކަހަލަ ގޮތަކަށް އަޅުގަނޑުމެން މަސައްކަތް ބައްޓަން ކުރުމަކީ މުހިއްމު ކަމެއް. އެހެންވީމާ، އެ ވާހަކަ ހަމަ އަޅުގަނޑު ދަންނަވާލީ. ދެން ކުރިއަށް އޮތް، ދެން އަޅުގަނޑަށް ހީވަނީ މި ބިލު ހުށަހެޅިއިރުގައި ވެސް ޤާނޫނުއަސާސީގެ 35 ވަނަ މާއްދާއާ ހަވާލާދީފައި އޮންނާތީ. ޤާނޫނުއަސާސީގެ 35 ވަނަ މާއްދާގައި މި ބުނަނީ ޚާއްޞަ އެހީއަށް ބޭނުންވާ މީހުންނޭ. ދެން އަޅުގަނޑުމެން އެއަށް ވަކި ނަމެއް ކިޔަންވެގެން އެ ނަން މިއަށް ނުލެވުނީމަ އެ މައްސަލައަކަށް ވެގެން މީތި އަނބުރާ ފޮނުވާލާ ކަމަށް ވެއްޖިއްޔާ އެއީ ދެރަ މައްސަލަ އެއް. ދެން އަޅުގަނޑުމެނަށް މާނަކުރުމުގައި ވެސް ވަރަށް ބޮޑަށް ބަހުސްކުރެވިގެން ދިޔަ ކަމެއް އެއީ މުޤައްރިރާ އަޅުގަނޑާ އަދި އެންމެ ފަހުން މި ބިލު ހަމަ ނިމިގެން ދިޔައީ އެޓަރނީ ޖެނެރަލްގެ ބޭފުޅުން މިތާ ވަޑައިގެން ތިއްބަވާ، އެ ބޭފުޅުން މި ނިންމެވީ. އަޅުގަނޑުމެނެއް ނޫން. ހަމަ %99.9. އެންމެ ޕަސެންޓެއް އަޅުގަނޑުމެން ކޮމިޓީއަށް ދެމާ ހިނގާ. ދެން ހުރި ހުރިހާ ބައިތަކަކީ ހަމަ އެޓަރނީ ގެނެރަލްގެ އޮފީހުގެ ބޭފުޅުންގެ ވިސްނުމާއި ފިކުރާ އެއްގޮތަށް އަޅުގަނޑުމެން އެކަން ކުރީ. އެހެންވީމާ، އެންމެ ފަހު ވަގުތުގައި މި އަނބުރާ ފޮނުވާލާފައި ކޮމިޓީއަށް މިހުރިހާ ބަސްތަކެއް ރަށްދުކޮށްގެން ދިޔައިރު ވެސް ކޮމިޓީގެ ފަރާތުން އެޓްލީސްޓު އެއްޗެއް ބުނެލާނެ މީހަކުވެސް ނުވިކަން އަޅުގަނޑުމެން ފާހަގަކޮށްލަން. ހަމައެކަނި އެ ތަނުގައި މި ކޮމިޓީ ދިފާޢުކޮށްފައި ރެކޯޑު ބަލައިފިއްޔާ ފާހަގަކުރެވޭނެ އެންމެ މެންބަރަކު އެތާ އެކަން ކުރި ކަމަށް. އެ މީހަކު ޖެހޭނީ ރެކޯޑުން ބަލައިލަން ކާކުކަން. އެކަން އަޅުގަނޑު ފާހަގަކުރަން. އެހެންވީމާ، ކުރިއަށް އޮތްތާ އަޅުގަނޑުމެން ބިލެއް ފޮނުވައިފި ކަމަށް ވަންޏާ އޭގެ ދިފާއުގައި ވެސް ބުނަންޖެހޭ އެއްޗެއް އަޅުގަނޑުމެން ބުނަންޖެހޭނެ. އަދި އެ ކަމަކަށް އަޅަންޖެހޭ ފިޔަވަޅުތަކެއް އަޅަން އަޅުގަނޑުމެން ޖެހޭނެކަން އަޅުގަނޑު ގަބޫލުކުރަނީ. އެހެންވީމާ، ބިލު އަލުން ބަހުސަށް އައިސް އަޅުގަނޑުމެން އިޞްލާޙު ކުރާ އިރުގައި މީގައި ހުރި މައްސަލަތަކަށް މައްސަލަތައް ވަރަށް ސާފުކޮށް އެނގެން އޮތުން ވަރަށް މުހިއްމު. 

ހެންވޭރު ދެކުނު ދާއިރާގެ މެންބަރު ޙާމިދު ޢަބްދުލްޣަފޫރު ވާހަކަދެއްކެވުން:

އަޅުގަނޑު 2 ކަމެއް ފާހަގަކޮށްލަން. އެއް ކަމަކީ ޢަބްދުލްޢަޒީޒް ޖަމާލު އެވިދާޅުވި ވާހަކަ. ތެލެސީމިއާ ކުދިން ޚާއްޞަ އެހީގެ ކެޓަގަރީއަށް ފެތޭތޯ ނުފެތޭތޯ ނުވަތަ ނުކުޅެދުންތެރިކަމަށް ފެތޭތޯ ނުފެތޭތޯ. ކިހިނެއްބާއޭ އަޅުގަނޑުމެން ޑިސައިޑު ވެސް ކުރަނީ. އަޅުގަނޑަކަށް ނޭނގެ އޭޒް އެންޑު އޯޕަން ކުއެސްޝަން. އެހެންނޫންތޯ. އެކަން އަޅުގަނޑު އޮބްޒާވުކޮށްލީ ހަމައެކަނި. އެ ކޮންތާކުތޯ ފެތެނީ. އަދިވެސް ނޭނގެ އަޅުގަނޑަކަށް ވެސް. އަޅުގަނޑު ޑިސްކަސް ވެސް ކުރަންޖެހޭ. 2 ވަނަ ވާހަކައަކީ ދެންމެއަކު ރިޔާޟު އެ ދެއްކެވި ވާހަކަފުޅުގައި، އަޅުގަނޑު ހިތަށްއަރަނީ އަޅުގަނޑުމެންނަށް ހަމަ ދިމާވި ގޮތަކީ މި މަފްހޫމުގެ މައްސަލައޭ. ދެން މިއިން އަޅުގަނޑަށް ހީވަނީ އެ ވިދާޅުވަނީ ވެސް ރަނގަޅު ވާހަކަ އެއް. އެޓަރނީ ޖެނެރަލް އޮފީހުން ވަޑައިގެންނެވި ބޭފުޅުންނާއި ހެލްތު މިނިސްޓްރީން ވަޑައިގެންނެވި ބޭފުޅުންނަކާ އަނެއްގޮތަށް މި ކަމުގައި މި މަފްހޫމުގައި ހަމަ ވިސްނުންތައް ތަފާތު. އެހެންވީމާ، އެކަހަލަ ކަމެއްގެ ތެރޭގައި ކޮމިޓީ މެދަށް ވަނީ. ދެން، އެއީ ތަޖުރިބާ އެއް ކަމަށް އަޅުގަނޑު ހިތަށްއަރަނީ ހަމަ ބަލަންވާނެ ކަމަށް. އަދި ރިޔާޟު އެ ވިދާޅުވި ގޮތަށް މަޖިލިސް ފްލޯގައި އެ ހިސާބަށް އެކަން ދާން ވެއްޖިއްޔާ ދެން އެ ވާހަކަ ދައްކަންޏާ ދައްކަން ވެސް މައްސަލަ އެއް ނެތް. ދެން އެހެންނަމަވެސް، އަޅުގަނޑު ހިތަށްއަރަނީ އެއީ ތަޖުރިބާ އެއް ކަމަށް ބަލާފައި ދެން އަޅުގަނޑުމެން އެއަށްވުރެ ތަންކޮޅެއް ރަނގަޅަށް ގެންދެވޭނެ ކަމަށް. އަޅުގަނޑުމެން އަމިއްލައަށް ދަސްވި ކަމެއް ކަމަށް ބަލާފައި ގެންދަން އަޅުގަނޑު ވެސް އެ ކަމަށް ހަމަ ތާއީދުކުރަން. އަޅުގަނޑުމެން ކުޑަކޮށް ވިސްނަން. އެކަމަކު، މި ކުރިން ދެއްކި ވާހަކައިގައި ވެސް އަޅުގަނޑު ހިތަށްއަރަނީ އަޅުގަނޑު ވިސްނާލަންޖެހެނީ ކޮބައިހެއްޔޭ އެ ކެޓަގަރައިޒް ކުރަނީ. ޝުކުރިއްޔާ. 

ދުވާފަރު ދާއިރާގެ މެންބަރު މުޙައްމަދު ޒުބައިރު ވާހަކަދެއްކެވުން:
ޝުކުރިއްޔާ ޢިއްޒަތްތެރި މުޤައްރިރު. ޢަބްދުﷲ މަޢުޞޫމް އެ ދުވަހު އެ ހުށަހެޅި ހުށަހެޅުމަކީ އޭނަގެ އަމިއްލަ ވިސްނުމުން ހުށަހެޅި ހުށަހެޅުމެއް ނޫން. ވަރަށް ގިނަ ބައެއްގެ މަތިން ހުށަހެޅި ހުށަހެޅުމެއްކަން އަޅުގަނޑަށް އެނގޭ. ޚާއްޞަ އެހީއަށް ބޭނުންވާ މީހުންނޭ ކިޔާފައި ސުރުޚީގައި މި އޮންނަ އޮތުމަށް އެބަ ފެތޭ ތެލެސީމިއާ ކުދިން. އެ ކުދިންނަށް ކޮންމެވެސް ގޮތަކުން ޖާގައެއް އެބަޖެހޭ ލިބެން. އަޅުގަނޑުމެން އިޖުތިމާޢީ ކަންތައްތަކާ ބެހޭ ކޮމިޓީން މިފަދަ ބިލެއް ނިންމާއިރު އަޅުގަނޑުމެން ލޯ މަތީގައި ފެންނަން ތިބި ބަޔަކު އެހީތެރިކަމުގެ އަތް ދިއްކުރަމުން ދާ ބަޔަކު ހަނދާން ނައްތާލައިގެން އެއްގޮތަކަށް ވެސް ނުވާނެ. މި މައްސަލައަކީ ތަކުރާރު ނުވާނެ މައްސަލަ އެއް ނޫން. 2 ޕާޓީން އެއްބަސްވެވިދާނެ މި ތަނުން ފާސްކުރާ ގޮތަކަށް ނިންމަން. އެހެންނަމަވެސް އަދިވެސް އެބަ ތިބި އެހެނިހެން މެންބަރުން. ކުރެންދޫ ދާއިރާގެ މެންބަރު އަޙުމަދު މޫސާ އަކީ އެ މީހެއްގެ ތިން ކުދިން މި ދަންނަވާ ބަލި ހާލުގައި ތިބި މެންބަރެއް. އެހެންކަމަށްވާއިރު އޭނާގެ އިހުސާސްތަކެއް ވެސް ހުންނާނެ. މަޖިލީހުގައި މިމައްސަލަ އޭނަ ނެގުމަކީ އެކަށީގެންވާ ކަމެއް. ހަމަގައިމު ވެސް އަޅުގަނޑަކަށް މި ކުދިންނަށް ފުރުޞަތު ހޯދައި ދިނުމަށް އަޑު އުފުލޭނެ. އެއީ އަޅުގަނޑުގެ ދާއިރާގެ ވެސް އެބަ ތިބި މި ބަލި ހާލުގައި ތިބި ވަރަށް ގިނަ އަދަދެއްގެ ކުދިން. އަޅުގަނޑުމެންނަށް އެނގޭ ސަބަބަކީ އަޅުގަނޑުމެންނަކީ ބޮޑު މުސާރަ ލިބޭ މީހުން ކަމަށް ވާތީ. މިފަދަ ހާލަތްތައް މެދުވެރިވީމަ އަޅުގަނޑުމެންނާއި ދިމާލަށް އަންނަނީ. އެހެންވީމާ، އަދަދު ގުނާލަން އެނގެނީ. އެއީ ކުޑަ މިންވަރެއް ނޫނޭ. އެހެންވީމާ، މިފަދަ ބިލެއް ނިމިގެން ދާއިރު އެ މީހުންނަށް ވެސް އެހީ ލިބޭނެ ޖާގައެއް އޮންނަން ޖެހޭނޭ ކޮންމެވެސް ގޮތަކުން. ޝުކުރިއްޔާ.

ރިޔާސަތުން ވާހަކަދެއްކެވުން:

ނިހާން އޭގެ ފަހުން ރުޤިއްޔާ.

ވިލިމާފަންނު ދާއިރާގެ މެންބަރު އަޙްމަދު ނިހާނު ޙުސައިން މަނިކު ވާހަކަދެއްކެވުން:

އަޅުގަނޑަށް ހީވަނީ އަސްލުގައި މި ބަހުސްގެ މަރުޙަލާ އެއް ވެސް ނޫން ދެން، އެކަމަކު މުޤައްރިރު ފައްޓަވަމުން ވިދާޅުވި މި ގޮތަށް ކަންތައް ނިމޭކަމުގައި ވާނަމަ ނިންމާލާފައި، ފަހުން ޕާޓީތަކުން އެ ކަންތައްތަކަށް އަދި މީހުންތައް ވެސް ސަބް ކޮމިޓީތަކަށް ވެސް ސެޓްކޮށް ނިންމަން ކުރިއަށް ގެންދާނީއޭ. އެހެން ވިދާޅުވެފައި ދެން، އަޅުގަނޑުމެންނަށް އޭގެ ޒާތުގައި މި ފްލޯރ އަށް ދެވުނީ މި ބިލުގައި ހުރި އަހަމިއްޔަތުކަމުން. ހަމަ އެއީ ތެދެއްމެ، ވަގުތު ކިތަންމެ ވަރަކަށް ނަގައިގެން ވެސް މި ވާހަކަ ދައްކަން އެބަޖެހޭ. އެއީ އަޅުގަނޑުމެންގެ މި ފައިލް ލިސްޓު ތެރޭގައި އަޅުގަނޑުމެންނަށް ފެންނަން މިއޮތް ހަމަ ސިޓީ އިން އެންމެ ޖުމްލައަކަށް އަޅުގަނޑު ލޯ އަޅައިގަތީމަ އެ ވާހަކަ ދަންނަވާލީ. އަސްލު ޙަޤީޤަތުގައި އަޅުގަނޑު މި ތަނަށް އެދުވަހު އިޖުތިމާޢީ ކޮމިޓީ އަށް ތެލަސީމިއާ ސޮސައިޓީ ރެޕްރެޒެންޓު ކުރެއްވި އިރު އެއީ ހަމަ ފުދޭ ވަރަކަށް ފުދޭ ބެލެނިވެރި އެއް އެ ކަމުގައި ވަޑައިގެންނެވި ކަންދިމާކުރެއްވި ގޮތުން. އޭނާގެ ދެ ކުދިންނަށް ބޯންމެރޯ ޓްރާންސްޕްލާންޓު ހެއްދުމަށް މަސައްކަތް އިޓަލީގައި ހަމަ ކުރިއަށް ދެވޭ ވަރަށް ފައިސާ ހުރި ބޭފުޅެއް. އެހެންވީމާ، އެ ތަޞައްވުރުގައި އޭނައަށް ވިސްނިވަޑައިގަތީ ނުވަތަ ޤަބޫލުކުރެއްވި ނުވަތަ މައިގަނޑު ވިސްނުމަކަށް އެ ތަނުގައި އޮތީ ނުކުޅެދޭ ކުދިންނޭ، ތެލަސީމިއާ ކުދިން ނުކިޔާށޭ. ނުކުޅޭދޭ ބަސް ވެސް ބުނަން މަޖިލީހުގެ ތަޅުން ވެސް ހޫނުވެގެނ ްދޭ. އެހެން ކިޔުން ރަނގަޅު ނޫން ކަމަށް. އެއީ އެފަދަ ހާލަތްތަކުގައި ހުރި މީހަކާ މެދު އަޅުގަނޑުމެން މެންބަރުން ބޭނުންކުރާ ނުބައި ޓަރމިނޮލޮޖީ އެއް ކަމަށް، ނުބައި މަފްހޫމެއް ކަމަށް. ނުބައި ޓްރާންސްލޭޝަނެއް ކަމަށް ނުވަތަ ޓްރާންސްލިޓަރޭޝަނެއް ކަމަށް. ޤަބޫލުކުރައްވަނީ. އެކަމަކު ނުކުޅެދެންޏާ ހަމަ ނުކުޅެދޭ. މި ވާހަކަ މިހެން ދެންނެވީމާ ރިކޯޑު ވެސް އެ ހިސާބުން ހަޑިވެގެން އެ ދިޔައީ. އަޅުގަނޑުމެން ޤަބޫލުކުރަން އެބަޖެހޭ. ދެން އެއާ ވިދިގެން ލިބިފައި މި އޮތް ސިޓީއަކީ ހަމަ ތެލަސީމިއާ ކުއްޖަކު އަދި މިހާރު ތެލަސިމީއާ ސޮސައިޓީގައި އެންމެ އިސްކޮށް މަސައްކަތް ކުރައްވާ ބޭފުޅަކު ސޮއި ކުރައްވާފައި ފޮނުއްވާފައި މި އޮންނަނީ މި ބިލާއި ދޭތެރޭގައި މަޝްވަރާ ކުރެއްވި މީގެ ކުރީގައި ވެސް މަޖިލީހުގެ ކޮމިޓީއަށް އަޅުގަނޑުމެން ގެންގޮސް އަޅުގަނޑުމެންނަށް ދީފައިވާ މަޝްވަރާތަކަށް ބީރު ކަންފަތެކޭ. އެއީ އަޅުގަނޑަށް ކުރިން އެލަރޓުވެވެން ޖެހުނު ހިސާބުން. އެއިރަކު މި ތަން ނުވެސް ކިޔަން އަޅުގަނޑެއް. އެކަމަކު މިހާރު ވެސް މި އޮތީ ކަނޑައެޅިގެން މި ކޮމިޓީ ހަމަ މީގެ ޒާތުގައި އަޅުގަނޑުމެން ބީރުކަންފަތް ދީ އަޅާނުލިކަމަށް. ޖެނަރަލް ބޮޑު ސޮސައިޓީއަކާ މެދު އަޅުގަނޑު އިހުމާލުވެފައިވާ ކަން. ރެކޯޑަކުން މި އޮތީ ފެންނަން. އެހެންވީމާ، މިއަށް އެލަރޓް ވާންޖެހޭ މިންވަރު އަޅުގަނޑުމެންނަށް އެބަ ކަނޑައެޅިގެން އެނގޭ. ވަރަށް ބޮޑުވަރު ކޮށްފައި ނޫނީ މި ފަހަރު އަޅުގަނޑުމެންނަކަށް މިއަކުން ސަލާމަތެއް ނުވޭނެ. ތިރީހަށް މުއްދަތު ދިން ނަމަވެސް ތިރީހަށް ނުނިމި ވެސް ހިނގައިދާނެ. ދެން، އޮތީ އެންމެ ލާސްޓް ސްޓޭޓްމަންޓު. ވީމާ، އަލަށް ތެލަސީމިއާ ކުއްޖަކު މި ޤައުމަށް އުފަންވިޔަނުދިނުމަށް އަޅުގަނޑުމެންނާ އެކުގައި ވާނެ ކަމުގައި އުއްމީދުކުރަމެވެ. އަޖައިބެއް ކަހަލަ ބޮޑުކަމެއްގެ ވާހަކަ މި އޮތީ އަހާލެވިފައި. ސައިޕްރަސް އިން ކަންނޭނގެ މީގެ މިސާލު ނަގާފައި މި އޮތީ. އެ ވާހަކަ މީގެ ކޮންމެވެސް ވަރަކަށް އެބަ ހިމެނޭ ވެސްމެ. އަޅުގަނޑުމެން ރާއްޖޭގައި ގާތްގަނޑަކަށް 18 އިންސައްތަ އަކީ ތެލަސީމިއާ ކެރިއަރުން. އެކަން އަޅުގަނޑުމެންނަށް ވެސް އެނގޭ. އަދި އުފަންވާ ކުދިންގެ ނިސްބަތުން އަހަރަކު އަށާވީހަކަށް ކުދިން އުފަންވަމުން އެބަދޭ. ދެން، މިކަން ހުއްޓުވުމަށްޓަކައި މިހާތަނަށް ކުރެވިފައި ހުރި މަސައްކަތާއި މި ބޮޑު އިޖުތިމާޢީ މައްސަލަ، އިޖުތިމާޢި ކޮމިޓީ އިން ނަގައިގެން ޕަބްލިކު ފޯރަމާއި ހަމައަށް ދާންޖެހޭ ހިސާބުގައި މިއަދު މީތި މި އޮތީ. އަޅުގަނޑަށް ފެނޭ ހަމަ މުޅި ކޮމިޓީ އެކުގައި ޓީވީ.މޯލްޑިވްސް ކަހަލަ ފޯރަމެއްގައި ދަޢުވަތު، އެއް ނަންބަރު ޗެނަލުން އަޅުގަނޑުމެންނަށް ކޮންމެވެސް ވަރެއްގެ ފުރުޞަތެއް ދިނުމަށް މުޤައްރިރު ރިކްއެސްޓު ވެސް ކުރަން. ހޭލުންތެރިކަން އުފެއްދުމެއްގެ ގޮތުން ކޮމިޓީ އާއި އަދި ގުޅުން ހުރި ފަރާތްތަކާ މަޝްވަރާކޮށް. ޙަޤީޤަތުގައި ވެސް ތެލަސީމިއާ، އެ ދެން، ވަރަށް ބޮޑު ތެދެއް ޒުބައިރު އެ ވިދާޅުވެ ދެއްވީ. އެ ދުވަހު އަޅުގަނޑަށް ހަތަރު އެސް.އެމް.އެސް އައި ތިމަންނަމެންގެ ޙައްޤު އުވާލާފައި ކަލޭމެން ބިލެއް ތި ނެރެނީ ކީއްވެގެން. މިހާރު މިއީ ތެލަސީމިއާގެ ކުއްޖެއްގެ ބެލެނިވެރި އެއް. އެ މީހުންނަށް މީގެއިން އެއްޗެއް ނެތް ކަމަށް އޮވެގެން. އެހެންވީމާ، އަޅުގަނޑު ވެސް ޤަބޫލުކުރާ ގޮތުގައި ހަމަ ވަރަށް ސްޓްރޯންގުކޮށް އަޅުގަނޑުގެ ހިތް ބުނޭ ޑޮކްޓަރު މަޢުޞޫމު އެ އިޞްލާޙު ހުށަހަޅުއްވާ އަޅުގަނޑު އެ އިޞްލާޙަށް ތާއީދު ވެސް ކުރިން ކަން ދިމާކުރި ގޮތުން. އެކަމަކު މިކޮމިޓީ އިން ވަކި ގޮތަކަށް ނިންމާފައި ގޮއްސަ އެ ތާއީދު އެ މަޢުޞޫމުގެ އިޞްލާޙަށް ތާއީދުކުރީ އަޅުގަނޑު. ކުރަންޖެހުނީ މި ގޮތަށް އެއްޗެހިތަން އަންނަން ފެއްޓީމަ ތިމަންނަމެންނާ ނުލާ ކަލޭމެން ބިލެއް ހަދަނީއޭ ބުނީމަ، އެ ފުރުޞަތުގައި ދެން ހަމަ އަޅުގަނޑުމެންނަށް ދޫކޮށްލަންޖެހުނީ. މިފަހަރު ކޮމިޓީ އިން ނިމިގެން ދާއިރު އަޅުގަނޑަށް ހީވާނީ އެންމެ ޓޭބަލުގައި ތިބެގެން ހުރިހާ އެންމެންގެ ސޭ އެއް ނުލިބޭނެ އެކަމަކު ކޮންސެންސް އެއް އަޅުގަނޑުމެންނަށް ލިބޭނެކަން އެ ޔަޤީންކަން. ހަމަ އެ ގޮތަށް މުޤައްރިރު މަސައްކަތް ކުރައްވާނެ ކަމަށް އަޅުގަނޑު އުއްމީދުކުރަން. ދެން، އަޅުގަނޑު ހަމަ މީގައި އޮތް ބިލެއް ފެނިފައި އެކަމުގެ ކުޑަ ބިރުވެރި ކަމެއް ވެސް އެބަ އޮތް. އެއީ ދުންފަތާ ބެހޭ ބިލު. އަޅުގަނޑު ހަމަ ބޭރަށްދާން ޖެހޭތީ އެ ވާހަކަ ދަންނަވާލީ. 

މަހިބަދޫ ދާއިރާގެ މެންބަރު ރުޤިއްޔާ މުޙައްމަދު ވާހަކަދެއްކެވުން:

އާދެ، އަޅުގަނޑު ދަންނަވާލާ އެއްޗަކީ ޒުބައިރު އެ ދެއްކެވި ވާހަކަފުޅާ ވެސް ގުޅޭ ގޮތުން. ދެން އަޅުގަނޑުގެ ދާއިރާގައި ވެސް ހަމަ ވަރަށް ގިނަ ތެލަސީމިއާ ކުދިން ވެސް އެބަ ތިބި އިނގޭތޯ. އެކަމަކު އަޅުގަނޑު ދަންނަވާލަން މި އުޅޭ ވާހަކަ އަކީ ވަކި އަދަދެއް ކަނޑައަޅާ މި ބިލުގައި މިސާލަކަށް ދެހާސް ރުފިޔާ ނޫނީ އެއްހާސް ފަސް ސަތޭކަ ރުފިޔާ. އެ ގޮތަށް އެހެން ތެލަސީމިއާ ކުދިންނަށް ދޭން އޮތުން އެއީކީ އަޅުގަނޑަކަށް އެހާ ޤަބޫލުކުރެވޭ ކަމެއް ނޫނޭ. މިހާރު އެ ކުދިންނަށް އެތަން ކަންތައްތަކެއް މިހާރު ވެސް ސަރުކާރުން އެބަ ކޮށްދެއްވަވައޭ. އަދި ކުރީގައި ވެސް މިހާރު ވެސް އިނގޭތޯ. އެއީ ފުދޭވަރަަކަށް ޚަރަދު ދާ ކަމެެއް. އެހެންވީމާ، އަޅުގަނޑަށް ހީވަނީ އެ ކުދިންނަށް ފުދޭވަރަކަށް އިނާޔަތްތަކާ އެއްޗެހި އެބަ ލިބޭ ހެން. އެހެންވީމާ، އެއްޗެހިތައް ކަނޑާލާފައި ދެ ހާސް ރުފިޔާ އޮތުން އެއީ އަޅުގަނޑަކަށް ހަމަ އެއްގޮތަކަށް ވެސް ޤަބޫލުކުރެވޭ، ވަކި އަދަދެެއް އޭގައި ކަނޑައަޅާފައި އެއީކީ. މިސާލަކަށް އެ ދޭ ފުދޭވަރަށް ޚަރަދުތަކެއް ދާ ކަމެއް ކަންނޭނގެެ. އެ ކުދިންގެ ލޭ އެޅުމާ ދެން އެކި ކަހަލަ ކަންތައްތަކަށް. އެހެންވީމާ، ދެހާސް ރުފިޔާ ވަކިން އެލަވަންސެއްގެ ގޮތުގައި އެ ގޮތަށް ކަނޑައަޅާފައި އޮވެފައި އެހެން އިނާޔަތްތައް ކެނޑުމުން އަޅުގަނޑަކަށް ހިއެއް ނުވޭ އެ ކުދިންނަށް ވަކި އޭގެއިން ފައިދާ ލިބޭނެ ހެންނެއް. އެހެންވީމާ، އަޅުގަނޑަށް ރަނގަޅީ ހަމަ އެ އޮތްގޮތުގައި އެ ކުދިންނަށް އެ ދޭ އެހީތައް ސަރުކާރުން ދޭ ގޮތަށް އޮތުން. އެއީ ކަންނޭނގެ އަސްލު މިކަމުގައި އަމިއްލަ ޖަމާޢަތްތަކުން ނިކުމެ މި ކަމާ އެހާ ބޮޑަށް ދެބަސްވުން އައި ކަމަކީ. ވަކި އަދަދެއް ކަނޑައަޅައިގެން ކުދިންނަށް ދޭން އޮވެފައި ކުރީގައި އެ ކުދިންނަށް އެ ލިބެމުން އައި އިނާޔަތްތައް ކެނޑިއްޖެ ކަމަށް ވަންޏާމު އެ މީހުންނަށް އޭގެން މާ ދަތި ވާހަކަ އަކީ އޭގެން އެ މީހުންނަށް ކުރަންޖެހޭ ހޭދަތައް ބޮޑުވެ، ނުކުރެވޭނެތީވެ އެ ގޮތުން އަސްލު މި ދެހާސް ރުފިޔާ އަދަދު ކަނޑައަޅަން. ވާހަކަ އަކީ އެ އަދަދެއް ކަނޑައަޅާފައި އޮތުމާ ދޭތެރޭގައި ދެބަސްވުން އައިސްގެން އެ އުޅެނީ. އެއީ ހެން އަޅުގަނޑަށް ހީވަނީ. ޝުކުރިއްޔާ.

ދުވާފަރު ދާއިރާގެ މެންބަރު މުޙަންމަދު ޒުބައިރު ވާހަކަދެއްކެވުން:

އާދެ، ރުޤިއްޔާގެ ވާހަކައަށް އިޙްތިރާމު ކުރާ ހާލު އަޅުގަނޑު ދަންނަވާނީ ރާއްޖޭގައި އެކި ކަންކޮޅުތަކުގައި ތިބި މިފަދަ ކުދިންނަކަށް ސަރުކާރަކުން ތިޔަ ވިދާޅުވާ އިނާޔަތްތަކެއް ނުލިބެއޭ. އަޅުގަނޑުގެ ވަރަށް ފަހުގެ ތަޖުރިބާއެއްގެ ވާހަކަ މި ދަންނަވާލަނީ. ކޮންމެ މީހަކަށް މައްސަލަ އެ ދިމާވާ ހިނދުގައި ލޭ އަޅަން ޖެހޭ ހިނދުގައި މާލެއަކަށް ނާދެވެނޭ. ރަށްފުށުގައި މިކަން ކުރޭ. ރަށްފުށުގައި ކުރެވެން ނެތް ކަމަށް ވަންޏާ ޖެހިގެން އޮތް ރަށަށް ދަތުރުކުރަންޖެހޭ. އެެހެންވީމާ، މަހަކު ދެހާސް ރުފިޔާ ލިބޭ ކަމަށް ވަންޏާ، އެއީ އެ މީހުންނަށް މި ދިމާވާ ކަންތަކުގައި ވަރަށް ބޮޑު އެހީތެރިކަމެއް ވެގެންދާނެ. އަޅުގަނޑު ވެސް ޤަބޫލުކުރަން މާލެގައި ތިބޭ ތެލަސީމިއާ ކުދިންނަށް ވަރަށް ޚާއްޞަ ޢިނަޔާތްތަކެއް ސަރުކާރުން ދެއްވާ. އެހެންނަމަވެސް މުޅި ރާއްޖެއަށް ފެތުރިފައި އޮތް ކަމެއް ނޫން. މި މަޢުލޫމާތު ރަނގަޅަށް ހޯއްދެވިއްޔާ އަޅުގަނޑު މި ދަންނަވާ ވާހަކައަށް ތާއީދު ކުރައްވާނެ.

ހެންވޭރު ދެކުނު ދާއިރާގެ މެންބަރު ޙާމިދު ޢަބްދުލްޣަފޫރު ވާހަކަދެއްކެވުން:

އާދެ، އަޅުގަނޑަށް ފާހަގަކުރެވުނީ ރުޤީ އެ ދެއްކެވި ވާހަކަ އެއީ އަޅުގަނޑު ވެސް އަޑު އެހި ވާހަކަ އެއް އިނގޭތޯ. މި ކަމުގައި އަޅުގަނޑުމެންނަށް އެ ބޭރުން ފެންނަ ފެނުމާ އެއްގޮތަކަށް ނޫން މިކަން މި ހިނގަނީކީ. މި ކަމުގައި އަޅުގަނޑަށް ވެސް ދިމާވެފައި އެބަހުރި. އަޅުގަނޑުގެ ދާއިރާގެ ތެރޭގައި ވެސް ޚާއްޞަ އެހީއަށް ބޭނުންވާ މީހުންގެ ލިސްޓެއް އަޅުގަނޑު ކޮމްޕެއަރ ކޮށްގެން ގެންގުޅެން ވެސްމެ. އަޅުގަނޑަށް ދިމާވި މާލެއިން ބޭރުން އަތޮޅުތަކުގެ މި ކަންދިމާވެފައި ތިބޭ މީހުންނަށް ދިމާވެފައިވާ ހާލު އިނގޭތޯ. އެހެންވީމާ، ޒުބައިރު އެ ވިދާޅުވަނީ ރަނގަޅު ވާހަކަ އެއް. އެ މާލޭގައި މި ސަރވިސްތައް ވަރަށް ފުރިހަމަކޮށް ލިބޭ ގޮތަށް ހުރޭ. އެހެންނަމަވެސް އަތޮޅުތަކަކަށް މި ސަރވިސް އެއް ނުލިބޭ. އެހެންވީމާ، މި ކޭސްގައި އަޅުގަނޑަށް ހީވަނީ ވެގެން މި އުޅޭ ގޮތަކީ އެއްކޮޅުން މި ތެލަސީމިއާ އެއް ވިސްނުމެއްގައި އެ ބޭފުޅުން ވިދާޅުވާނެ އަޅުގަނޑުމެންނަކީ ނުކުޅެދޭ މީހުންގެ ގޮތަށް ނުހަދާށޭ. އެހެންނަމަވެސް އަނެއްކޮޅުން އޮންނަނީ އަސްލު ރިއަލް ޙަޤީޤަތެއް އަތޮޅުތަކުގައި އެބަ ތިބި، އަޅުގަނޑު ކައިރިއަށް އައި އިނގޭތޯ. އޭގެ ފިލްޓަރ ބޭނުންވެގެން. ދެން އަޅުގަނޑު މި ޓްރޭސް ކުރަން ދިޔައިރު މިވާ ގޮތަކީ މާލޭގައި ފިލްޓަރ ލިބޭ އަދި ވަކި ހިސާބަކަށް ދިޔައިރު އެ ޕްރޮސެސްގެ މައްސަލަ ވެސް އުޅޭ އިނގޭތޯ. މި ކޮންމެވެސް ވަރެއްގެ ހަމަ ވިޔާނުދާ ކަންތައްތަކެއް ހިނގާ. ފިލްޓަރ ވިއްކަން ވެސް ވިއްކާ އެބަ އިނގޭތޯ. ހިލޭ ދޭންޖެހޭ އެއްޗެއް ވިއްކަން ވެސްް ވިއްކާ. މިކަހަލަ ވިޔާނުދާ ކަންތައްތަކެއް އެބަ ހިނގާ ކޮންމެވެސް ހިސާބެއްގައި. އެހެންވީމާ، އަޅުގަނޑަށް ހީވަނީ މި ތެލަސީމިއާގެ ކޭސް ގައި މި ވާންވާގޮތަކީ ކޮންމެހެން ނުކުޅެދޭ ކެޓަގަރީ އަށް ނުލާ. އެ އެލަވަންސް ވެސް ލިބެންވީ. އެ ހުޅުވާލާފައި ބާއްވަންވީ އަދި އެއްކަލަ ސަރުކާރުން ދޭ ޚިދުމަތްތައް ހަމަ ދެމުން ގެންދަންވީ. ދެން، މީގައި އެބަ އޮތް މި ފޮނުވާފައި އޮތް ސިޓީގައި އަޅުގަނޑަށް ފާހަގަކުރެވޭ އަސްލު މީގެ ޒާތަކީ މިކަން މި ތެލަސީމިއާ ކުދިން ނުއުފުދޭ ހާލަތަކަށް ގެންދަންވީ. އެއީ އަސްލު މީގައި ހައްލަކީ އިނގޭތޯ. އެހެންވީމާ، އަޅުގަނޑަށް ހީވަނީ މި ތަފާތު ވައްތަރެއްގެ ކޭސް އެއް ހެން. އަޅުގަނޑުމެންނަށް މި ދިމާވެގެން މި އުޅޭ ބިލު ތެރޭގައި އެކަމަޑޭޓު ކުރެވޭނެ ކޮންމެވެސް ގޮތެއް ހޯދަންވީ. އެކަމަކު މި ކޭސް އަކީ ކޮންމެވެސް ތަފާތު، މި ބައްޔެއް މި ކޮންޑިޝަނެއް. މި ރާއްޖެ ކަހަލަ ޤައުމުތަކަށް ދިމާވެފައި ސައިޕްރަސް ކޭސް އެއް ދީފައި، އެބުނާހެން ސައިޕްރަސްގައި އިތުރަކަށް ނުއުފުދޭ. އަޅުގަނޑުމެންވެސް ޕްރިވެންޓިޓިވު ކަމަކަށް. ދެން، މިހާރު އޮތީ މެނޭޖުކުރުން. އެ ކެޓަގަރައިޒް ކުރަން ނުކުޅެދޭތޯ، ކުޅެދޭތޯ މި ބައި އިރަލަވަންޓު ވޭ މި ކަމުގައި. 

މަހިބަދޫ ދާއިރާގެ މެންބަރު ރުޤިއްޔާ މުޙައްމަދު ވާހަކަދެއްކެވުން:

އާދެ، ޙާމިދު އެ ދެއްކެވި ވާހަކަފުޅަށާއި ޒުބައިރު އެ ދެއްކެވި ވާހަކަފުޅަކަށް އަޅުގަނޑު ހަމަ ކުޑަ އެއްޗެއް. އަސްލުގައި އަޅުގަނޑުގެ ހަމަ ޚިޔާލެއް. އަޅުގަނޑުމެން އަސްލު ބަލަންވީ ކަންނޭނގެ މި ތެލަސީމިއާ މި ކަންތައްތައް ވާހަކައަކީ މިދޭ ޢިނާޔަތްތައް މިދެނީ ކޮން ކޮތަކުންތޯ. އެއީ ކަންނޭނގެ ފުރަތަމަ މި ކޮމިޓީން ވާހަކަ އަކީ ބަލާނީ. ރާއްޖެތެރެއަށް ވަކި ގޮތެއް ހަދަނީ ކީއްވެގެންތޯ ނޫނީ މާލޭގައި ތިބޭ ކުދިންނަށް. އަޅުގަނޑުގެ ދާއިރާއަކީ ފުދޭ ވަރަަކަށް މާލެ އާއި ކައިރި އަތޮޅުތަކެއް ރަށްތަކެއް ވީމާ، އެ މީހުންނަށް މި ކޮޅަށް އައިސް އެ ޚިދުމަތް ލިބޭތީ ކަންނޭނގެ. ދެން، އެ މީހުންގެ މާ ބޮޑު ޝަކުވާ އެއް އެ ކަމުގައި ނެތަސް، ޒުބައިރު އެ ވިދާޅުވިހެން އަޅުގަނޑު ހަމަ ޤަބޫލު ވެސް ކުރަން. އަދި ހާމިދު ތި ވިދާޅުވިހެން ރާއްޖެ ތެރޭގައި އެ ތިބޭ ކުދިންނަށް އެ ޚިދުމަތް ނުލިބިދާނެ ފަހަރުގައި. އެއީ އަދި އެ ގޮތަށް މާލޭގައި ތިބި ކުދިންނަށް އޭތި ލިބެން އޮތްކަމުގައި ވިޔަސް. އެހެންވީމާ، އަޅުގަނޑުމެން ފުރަތަމަ މި ކޮމިޓީން ބަލަމާތޯއޭ ސަރުކާރުން އެ ދެއްވާ ޢިނާޔަތްތަކެއް ތެލަސީމިއާ ކުދިންނަށް އެ ދެއްވާ ޢިނާޔަތްތަކެއް ދޭ. ކިހިނެއްތޯ އެކަން މި އޮންނަނީ ރާއްޖެ ތެރެ އާއި މާލެ އާ މި ތަފާތު ކުރުން މި ގެންގުޅެނީ ކީއްވެގެންތޯ. ދެން، އެހެންނޫން ކަމަށް ވަންޏާ ހަމަ އަޅުގަނޑުމެންނަށް ހުށަހެޅިދާނެ ނޫންތޯ. ވާހަކަ އަކީ މި ޚާއްޞަ އެހީއަށް ބޭނުންވާ ބިލުގެ ދަށުން ހަމަ ތެލަސީމިއާ ކުދިންގެ ކަންތައްތައް ވެސް ހަމަ ވާހަކައަކީ ވަކި އެލަވަންސެއް ކަމުގައި ވިޔަސް ހަމަ ރާއްޖެތޭރެގައި ތިބޭ ކުދިންނަށް ވެސް އެ އެލަވަންސެއް އޮންނަން. އެއީ ކަންނޭނގެ އަޅުގަނޑުމެން ބަލަންވީ އެއްޗަކީ. ކީއްވެގެންތޯ މި ތަފާތު މި ކުރެވެނީ ދެން، ރާއްޖެ ތެރެއަކުން ނުވެއް ލިބޭނެ ތި ބުނާހެން ޚިދުމަތްތަކެއް މާލޭގައި އެ ހުރި. އެކަމަކު އަޅުގަނޑުމެން ވެސް އެބަޖެހޭ ދެއްތޯ އެ ކުދިންނަށް ކޮންމެވެސް ގޮތްތަކެއް ހޯދައިދޭން. ޢިނާޔަތެއް އޮތުމަކުން އެކަންޏެއް އަޅުގަނޑަކަށް ހިއެއް ނުވޭ. ވާހަކައަކީ އެލަވަންސެއް އޮތުމަކުން އެކަންޏެއް ވާހަކަ އަކީ މިއަކަށް ހައްލެއް ނާންނާނެ ކަންނޭނގެ. އެހެންވީމާ، އެއަށް ގޮތްތަކެއް މި ކޮމިޓީން އަޅުގަނޑަށް ފެނޭ އެ ކުދިންނަށް ގޮތްތަކެއް ހޯދައިދިނުން. ޝުކުރިއްޔާ.

ރިޔާސަތުން ވާހަކަދެއްކެވުން:

އާދެ، އެންމެ ފަހު ތިން ބޭފުޅުން އެދިވަޑައިގެންފައި މި އޮތީ. އެއީ ޢަޒީ، މުޙައްމަދު ރަޝީދު، ރިޔާޟު ރަޝީދު ދެން އެއަށްފަހު އަޅުގަނޑުމެން ކުރިއަށް ގެންދަން ކަމަށް. 

މާވަށު ދާއިރާގެ މެންބަރު ޢަބްދުލްޢަޒީޒު ޖަމާލު އަބޫބަކުރު ވާހަކަދެއްކެވުން:

ޝުކުރިއްޔާ. އާދެ، އަޅުގަނޑަށް ހީވަނީ މި ބިލުގެ މުހިއްމުކަމުން ކަންނޭނގެ މި ބަހުސް ނުކުރަން ތިއްބާ ބަހުސް ފެށިގެން މި އުޅެނީ. އަޅުގަނޑު ހަމަ ދަންނަވާލަން ބޭނުންވަނީ އިނގޭތޯ. އަޅުގަނޑު ވެސް ހަމަ ވަރަށް ބޮޑަށް ވަކާލާތު ކުރަން ބޭނުންވޭ ތެލަސީމިއާ ކުދިންނަކީ ނުކުޅެދޭ ކުދިންނެއް ނޫނޭ. ސަބަބަކީ ނުކުޅެދޭ ކުދިންނޭ މި ކިޔަނީ ނުކުޅެދުންތެރިކަން ހުންނަ ކުދިންނޭ މި ކިޔަނީ އެމީހުންގެ ޖިސްމާނީ ގޮތުންނާއި ވިސްނުމުގެ ގޮތުން އުނިކަންތައްތަކެއް ހުންނަ ބައެއް. ދެން، ތެލަސީމިއާ ކުދިންނާއި އެހެން ކުދިންނާ ހުންނަށް ތަފާތަކީ މެނުއަލްކޮށް ލޭ އުޅުމާއި އޮޓަމިޓަކަލީ ލޭ އެޅުމާ ދެ ކަންތައް އިނގޭތޯ. ލޭ އެޅުން މިއީ ހަމަ ނޯމަލް މީހެއްގެ ގޮތަށް ހުންނާނީ. މީ ހަމަ ތަފާތަކީ. އެހެންވީމާ، ލޭ އެ ކުދިންނަށް ލިބުނީމާ، ހަމަ އެއްވެސް ތަފާތެއް ނެތް. ވިސްނުން ވެސް ރަނގަޅު. ކިޔެވުމަށް ވެސް ނުލާހިކު ތޫނުފިލި. ހަމަ ދުވެ، ފުމެ އުޅުމަށް ވެސް އެއްވެސް މައްސަލަ އެއް ނެތް. އެހެންވީމާ، އެއްގޮތަކަށްވެސް ނުކުޅެދުންތެރިކަން ހުންނަ ކުދިންގެ ލިސްޓަށް ލީމަ އެ މީހުން ހިތްހަމަނުޖެހޭ. ނަފްސާނީ ގޮތުން ވެސް ހިތްހަމަނުޖެހޭ. އެހެންވީމާ، އަޅުގަނޑުމެން ތެލަސީމިއާ ކުދިންނަށް މާލީ ގޮތުން އެހީތެރިކަމެއް ދެވޭނެ މަގެއް ރުޤިއްޔާ ވިދާޅުވިހެން ފޯރުކޮށްދިނުމަކީ އަޅުގަނޑު ވެސް ހަމަ އެ މީހުންނަށް ކުރެވޭ ބޭއިންސާފެއް ހެން އަޅުގަނޑަށް ހީވަނީ ނުކުޅެދޭ ކުދިންނޭ ކިޔާފައި އެ ކުދިން ލޭބަލް ކުރީމަ، އެ ކުދިންނަށް ހަމަ ނަފްސާނީ ގޮތުން އަސަރުކުރޭ. އެ މީހުން ޤަބޫލެއް ނުކުރޭ އިނގޭތޯ. އެ މީހުންނަކީ އުނި ބައެއް ކަމަކަށް. އެއީ މިސާލަކަށް އަަޅުގަނޑުމެން ބަޓަނަކުން ސައިކަލް ސްޓަރޓުކުރުމާއި ފައިން ޖަހައިގެން ސްޓާޓުކުރުމާ، ސްޓަރޓް ވީމާ، ހަމަ އެއްގޮތެއް ނޫންތޯ ދުވަން. އެއީ ނޫންތޯ މީގެ ތަފާތަކީ އެ މީހުންގެ. އެހެން އެއްވެސް ތަފާތެއް ނެތް. އެހެންވީމާ، މި ޓާމިނޮލޮޖޮގެ މައްސަލައިގައި ވެސް އަޅުގަނޑު ކޮމިޓީގައި ތަންކޮޅެއް ބޮޑަށް ވިސްނަން އެބަޖެހޭ. ދެން، ދެ ފަރާތުން ވެސް މި އަންނަނީ ޕްރެޝަރތަކެއް. ކޮންމެ ބައެއްގެ ވެސް މަގުސަދަކީ ހަމަ ރަނގަޅު މަގުސަދެއް. އެހެންނަމަވެސް މިކަން ހައްލުކުރަން އެބަޖެހޭ. ދެން، އެ މީހުންނަށް އެހީތެރިކަން ލިބޭނެ ގޮތްތަކެއް ފަހިކުރުން. މާލީ އެހީތެރިކަން މި ބޭނުންވަނީ. އެކަމަކު މި ނުކުޅެދުންތެރިކަން ހުންނަ މީހުންނަށް ޚާއްޞަ އެހީ ދިނުމުގައި އެބަ ހުރި އެ މީހުންނަށް ސިޑި ތައްޔާރު ކުރުމާއި އެ މީހުންނަށް ފަސޭހަ ޚިދުމަތް ލިބުން. މިކަހަލަަ ބައިވަރު ކަންތައްތަކެއް. އެހެންވީމާ، ތަފާތު ދެ ކަމެއްގެ ދެއްތޯ މިއުޅެނީ. ތެލަސީމިއާ ކުދިންނަށް ބޭނުންވަނީ ހަމައެކަނި މާލީ އެހީ. ދެން ވަސީލަތްތައް ފޯރުކޮށް ދިނުން. އަނެއް ބަޔަކަށް މިސާލަކަށް އެބަހުރޭ މަޖުބޫރު ކުރަންޖެހޭނެ ހަރުފަތް ހުންނަ ކޮންމެ ތަނަކަށް ގޮސް އެ މީހުންނަށް ވީލްޗެއަރގައި އެރޭނެ ގޮތަށް ވެސް ހުންނަންޖެހޭނެ. ތެލަސީމިއާ ކުދިން ހަމަ ދުވެލާފައި އަރާނެ ނޫން ދެއްތޯ. އެހެންވީމާ، މިއީ ވަަރަށް ތަފާތު ދެ ބައެއް މިއުޅެނީ އެއް ބިލަކަށް ވަދެގެން. މިއީ މައްސަލައަކީ. މި ކަމާ މެދު އަޅުގަނޑު ވަރަށް ފުންކޮށް ވިސްނާ ހައްލުތަކެއް ހޯދަން އެބަޖެހޭ ހެން އަޅުގަނޑަށް ހީވަނީ. އިނގޭތޯ. 

ރިޔާސަތުން ވާހަކަދެއްކެވުން:

އާދެ، މުޙައްމަދު ރަޝީދު ދެން އެއަށްފަހު ރިޔާޟް.

މައްޗަންގޮޅި ދެކުނު ދާއިރާގެ މެންބަރު މުޙައްމަދު ރަޝީދު ވާހަކަދެއްކެވުން:

ޝުކުރިއްޔާ މުޤައްރިރު. މި އަޅުގަނޑު ހައްތަހާވެސް ތެލަސީމިއާ ކުދިންގެ ވާހަކަ ނުދައްކަން މި ހުންނަނީ. އަޅުގަނޑުމެންގެ ގޭގައި އެންމެ ދުވަސްވީ ތެލަސީމިއާ ކުއްޖާ އުޅެނީ ވެސް އަޅުގަނޑުމެންގެ ގޭގައި ބުނުން ވެސް އެއީ ދޮގެއް ނޫން. އެއީ ބަންގި އާދަމްފުޅުގެ، އަލްމަރްޙޫމް ބަންގި އާދަމްފުޅުގެ ދަރިފުޅު ބައްސާމު. އޭނާއަކީ ތެލަސީމިއާ ކުއްޖެއް ކަމަކަށް އޭނަ ވެސް ޤަބޫލު ނުކުރޭ. އެކަމަކު މަހަކު ދެފަހަރު އަޅާ. މިހާރު ވެސް އޭނަ މަސައްކަތް ކުރަމުންދަނީ އެސް.ޓީ.އޯ.ގައި. އެކަމަކު އޭނަ މި ބިލާ ބެހޭ ގޮތުން ވާހަކަ ދެއްކެވިއިރު އަޅުގަނޑު ކައިރީގައި ދެންނެވި. ކޮންމެހެން މި ގޮތަށް ބަހައްޓާނެ ކަމެއް ނެތޭ. ދެހާސް ރުފިޔާ ދިނީމާ، އަޅުގަނޑުމެންނަށް އެސް.ޓީ.އޯ.އިން ލިބޭ އިންޖެކްޝަންތަކާ އެހެން އެއްޗެހިތަކަށް ވަރަށް ބޮޑަށް ހުރަސް އެބަ އަޅައޭ. ޚާއްޞަކޮށް މި ތެލަސީމިއާ ސެންޓަރުގައި މަސައްކަތް ކުރައްވަމުން ގެންދަވާ ބައެއް ބޭފުޅުންގެ ކަންތައްތައް ވެސް އެހާ ބޮޑުކަމުން އެ ހުރިހާ އެއްޗެއްސެއް ވެސް އެބަ ބަދަލުވޭ. އަޅުގަނޑު ބޭނުމަކީ އަޅުގަނޑު މި ކޮމިޓީގެ ފަރާތުން ވެއްޖެ ވަރަށް ބޮޑަށް މި ކަންތަކާ ދޭތެރޭގައި ދިރާސާ ކުރުންތަކެއް ބާއްވަން. މި މީހުން، މޯލްޑިވްސް ތެލަސީމިއާ ސޮސައިޓީން އެބަ އޮތް ހަސްތޭކަ ނުވަދިހަ ހަތަރު ކުދިން ރަޖިސްޓްރީކޮށްފައި ހުރި ކަމަށް. އަޅުގަނޑަށް އެނގޭ އެއްޗަކީ ދިވެހިރާއްޖޭގައި އެންމެ ގިނަ ތެލަސީމިއާ ކުދިން އޮތީ ހއ.އިހަވަންދޫގައި. އަޅުގަނޑު ބެލިބެލުމުގައި. ހއ.އިހަވަންދޫއަކީ ދެ ޢާއިލާ އެއް ނިސްބަތްވެގެން އުޅެފައި އޮތް ރަށެއް. އެ ދެ ޢާއިލާ، ޢާއިލީ ގޮތުން މި ތެލަސީމިއާ މި ވާރުތަ ކުރާ ގޮތް ވެސް މި ބުނަނީ. އެހެންވީމާ، މިހާ ބޮޑު އާބާދީ އެއް އޮތް ތަނެއްގައި އެންމެ ގިނަ ކުދިން ތެލަސީމިއާ ކުދިންނަށް ތިބެނީ އެ ތަނުގައި. ދެން މި ރަޖިސްޓްރީކޮށްފައި ތިބީ ކޮންތަންތަނަކުން ކޮންރަށްރަށަކުން ކޮން އަތޮޅަކުންތޯ ވެސް އެވެސް ބަލަންޖެހޭ. އެއީ އެ ތަންނުގައި ހުންނާނެ ފެސިލިޓީސް ދިނުމުގައި އެބަހުރި ތަފާތު. ލިބުން ދަތި ބްލަޑުތައް، ބީ.ޕޮޒިޓިވަކީ އެހާ ފަސޭހައިން ލިބޭ އެއްޗެއް ނޫން މާލޭގައި ވެސް. ބީ.ނެގެޓިވު ހުންނަ ކުދިން ވެސް އެބަހުރި. އޭ.ޕޮޒިޓިވް، އޭ.ނެގެޓިވް ހުންނަ ކުދިން. ނެގެޓިވް ވެއްޖިއްޔާ ވަރަށް އުނދަގޫ ހޯދަން ވެސް. މިސަރވޭތަކުގައި އަޅުގަނޑު ބޭނުން މިހުރިހާ އެއްޗެއް ވެސް އޮޅުންފިލުވަން. ވަރަށް ބޮޑަށް ދިރާސާކޮށްފައި. ދެން، މިދަންނަވާ ގޮތަށް އެ މީހުން އެދޭ ސޮސައިޓީގެ ފަރާތުން އެބަ އޮތް އެދިފައި ވަކި ބިލެއްގެ ގޮތުގައި ނަމަވެސް މި ހައްދަވައިދެއްވާށޭ. އެންމެ ބޮޑު ދައްޗަކީ ލޭ ހޯދުން ވެސް އެހާ ދަތި. ދަތުރުފަތުރުގެ ނިޒާމު ވެސް އެހާ ދަތި. ފައިސާކޮޅެއް ލިބޭލެއް ދަތި. މި ހުރިހާ ކަމެއް އޮތީމަ، ތި ދަންނަވާހެން އަޙުމަދު މޫސާގެ ތިން ދަރިން. ސަންޓްރެވަލް ސިޔާމުގެ ދަރިފުޅު، މޫސާ ޖަލީލުގެ ދަރިފުޅު. މިހެން ކިޔާލަން ވެއްޖިއްޔާމު އެކި ކެޓަގަރީގެ މީހުންތައް މި ތިބެނީ އެހެންނޫންތޯ. އެކި ކެޓަގަރީގެ ބޭފުޅުން. އެކި ވަރަށް މި ތިބީ ދަރިން ލިބިފައި. މާލީ ހާލަތު އެކިވަރަށް ލިބިފައި. އެހެންވީމާ، މިއީ ފުދޭ ވަރަަކަށް ވިސްނަންޖެހޭ ކަމަކަށްވާތީ، އަޅުގަނޑުމެންގެ ގޭގައި އެންމެ ދޮށީ ކުއްޖާ އުޅެމުންދާތީ އޭނަގެ ބަހާ އެއްކޮށް މި ކަންތައް ކުރިއަށް ގެންދަން އަޅުގަނޑު ވެސް ބޭނުންވާތީ މި ގޮތަށް ވިސްނަވާލައްވައިގެން އަޅުގަނޑުމެން ކޮމިޓީން ވީހާވެސް ބޮޑަށް ދިރާސާކުރެއްވުން އެދެން. ޝުކުރިއްޔާ.

ވިލުފުށި ދާއިރާގެ މެންބަރު ރިޔާޟް ރަޝީދު ވާހަކަދެއްކެވުން:

އަޅުގަނޑު ވަރަށް ކުރުކޮށްލާނަން. އަޅުގަނޑު ހަމަ އެކަނި ރުޤީ ދެއްކި ވާހަކައަށް ތާއީދުކޮށްލަން ބޭނުންވީ. އެއީ މިހާރު ސަރުކާރުން މި ބިލުގައި ހިމެނިފައިވާ ގޮތަކަށް ޖުމްލަކޮށް ހުރި ހުރިހާ ދާއިރާތަކަށް މިހާތަނަށް ސަރުކާރުން ފޯރުކޮށްދޭ އެހީގެ ތަފްސީލު މި ކޮމިޓީ އަށް އަޅުގަނޑު ބޭނުންވާތީވެ އެ ވާހަކަ ދަންނަވަމޭ. ދެން، އޭގައި މާލެ އާއި ރާއްޖެތެރެ ތަފާތު ކުރާ ވާހަކަ ނުލިޔުނިއްޔާ އަޅުގަނޑަށް ރަނގަޅު. މިހާރު އޭރުން ތަފާތެއް އޮވެއްޖިއްޔާ އޭގެފަހުގައި އަޅުގަނޑު ފަހުން ދައްކާނީ. އެހެންވެއްޖެ ކަމަށް ވެއްޖިއްޔާ އެ ހޯދުން ވަރަށް އުނދަގޫވެދާނެ ހެން ހީވާތީވެ.

ރިޔާސަތުން ވާހަކަދެއްކެވުން:

އެންމެ ފަހު ފުރުސަތަކަށް އަފްރާޝީމް.

އުނގޫފާރު ދާއިރާގެ މެންބަރު އަފްރާޝީމް ޢަލީް ވާހަކަދެއްކެވުން:

އަޅުގަނޑުވެސް މީގައި ހަމަ ދަންނަވާލާ ހިތްވީ. މީގައި ހަމަ ނުކުޅެދުންތެރި ކުދިންގެ ތެރެއަށް ވިޔަސް އަދި ޚާއްޞަ އެހީ އަށް ބޭނުންވާ މީހުންގެ ތެރެއަށް ވެސް މި ީހުން ނުލާން ބޭނުންވަނީ އެ މީހުން ބޭނުންވި ސަބަބުތައް ހަމަ މިސާލުތައް ކިޔާލީމަ އަޅުގަނޑުމެންނަށް ތަޞައްވުރު ކުރެވެނީ. މި ސްކޫލުތަކުގައި ވެސް އެބަ ވަރަށް ބޮޑަށް ތަފާތު ކުރެވޭ. އޭގެ ސަބަބުން އެ ކުދިންނަށް ވަރަށް ބޮޑަށް ގެެއްލުންވޭ. ވަޒީފާ އެއް ހޯދަން ދިޔަ ކަމަށް ވިޔަސް މިކަހަލަ ކުއްޖެއް ކަމަށް ވަންޏާ ވަޒީފާ ނުލިބޭ. އެހެންވީމާ، މި މީހުންނަށް ލިބޭ މިސާލަކަށް މި މީހުންނަށް ލިބެން އަންނަ ފައިދާ އަށް ވުރެ އެހެން ގޮތްގޮތުން ލިބޭ ގެއްލުންތައް މާ ބޮޑީ އެހެންނޫންތޯ. އެހެންވީމާ، އަޅުގަނޑު ވެސް ހަމަ ވަރށް ބޮޑަށް ތާއީދުކުރަން މިކަހަލަ ކެޓަގަރީތަކަށް މިމީހުން ނުލުމާއި މި މީހުން ބޭނުންވާ އުސޫލެއްގެ މަތިން މި މީހުންނަށް ބޭނުންވާ އެހީތެރިކަން ހޯދާ ދެވޭ ކަހަލަ ގޮތަކަށް ހަމަޖައްސާލުން. އެހެން ދަންނަވާލަން ބޭނުންވީ. ޝުކުރިއްޔާ.

ރިޔާސަތުން ވާހަކަދެއްކެވުން:

އާދެ، ވަރަށް ބޮޑަށް ޝުކުރިއްޔާ. އަަޅުގަނޑަށް ހީވަނީ ދެން ވަރަށް ހަމަ ރަނގަޅު ޚިޔާލުފުޅުތަކެއް ހެން އަޅުގަނޑުމެންނަށް އިވި، ދެންމެ މެންބަރުން ފާޅުކުރެއްވީ. އެއީ އަޅުގަނޑުމެން މިހާރު ކުޑަ ކޮމިޓީން ފަށަންވެފައި އޮތީވެސް. ޚާއްޞަ އެހީއަށް ބޭނުންވާ މީހުންގެ ޙައްޤުތައް ރައްކާތެރިކުރުމާ ބެހޭ ބިލު. އެހެންވީމާ، މި ހުރިހާ ޢިއްޒަތްތެރި މެންބަރުން، 11 މެންބަރުން ތިއްބަވައިގެން މި ކަހަލަ ބައެއް ޚިޔާލުފުޅުތައް ދެއްވީމާ، އެއީ އަޅުގަނޑަށް ހީވަނީ ކުޑަ ކޮމިޓީން ކުރައްވާ މަސައްކަތަށް ވަރަށް ބޮޑު އެހީތެރިކަމަކަށް ވެގެންދާނެ ހެން. އެހެންވީމާ، މި ޚިޔާލުފުޅާ އެއްކޮށް ދެން، އަޅުގަނޑުމެން ކުރިން އެއްބަސްވެފައިވާ އުސޫލުގެ މަތިން ކުޑަ ކޮމިޓީގެ މަސައްކަތް ކުރިއަށް ގެންދިއުމަށްޓަކައި އަދި އިތުރު ކަމެއް އެޖެންޑާ ކުރެވިފައި ނެތުމާ އެކު މި ހިސާބުން މިއަދުގެ ކޮމިޓީ ނިމުމަކަށް އައީ ކަމަށް ބަލާފައި، ކޮމިޓީގެ ބައްދަލުވުން މި ހިސާބުން ނިންމާލާ ވާހަކަ ދަންނަވާލުމުން، ހުރިހާ ޢިއްޒަތްތެރި މެންބަރުންނަށް ވެސް ވަރަށް ބޮޑަށް ޝުކުރު ދަންނަވަން. 

